
        
            
                
            
        

    
	ТИЛЛЬ ОЙЛЕНШПИЙГЕЛИЙН АДТАЙ ЯВДЛУУД - 1

	(сургуулийн дунд насныханд)

	 

	“АРДЫН БОЛОВСРОЛЫН ЯАМНЫ ХЭВЛЭЛ” Улаанбаатар хотноо 1972 онд эрхлэн хэвлүүлсэн номыг 

	Цогт охин тэнгэр сангийн захиалгаар Цагаан бамбарууш хэвлэлийн газарт 2023 онд цахим хэлбэрт хөрвүүлэв.

⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

ӨМНӨХ ҮГ

	Тилль Ойленшпийгелийн хэзээ төрсөн нь түүхэнд тэмдэглэгдэлгүй хоцорчээ. Харин 1350 онд нас барсан гэх бөгөөд булш нь Хамбург, Висмар хоёрын хооронд байдаг Мольн гэдэг газар нэлээн хожуу үе хүртэл хадгалагдсаар байжээ.

	Ойленшпийгел нь бүх насаа тэнүүчилсээр өнгөрөөсөн бөгөөд ингэж явахдаа элдэв адтай явдал үйлдэж, элдэв хэрэг өдүүлж явсан нь амнаас ам дамжин яригдаж үлдсэнийг 1450 онд нас барсных нь 100 жилийн ойгоор, Брауншвайг нутгийн нэгэн хүн цуглуулсныг хожим 1478 онд Любек хотноо модон барын зурагтайгаар анх удаа ном болгон хэвлэснээс хойш «Тилль Ойленшпийгелийн домог» нь өнгөрсөн хагас мянган жилд зөвхөн германы төдийгүй бүх соёлт ертөнцийн хүн ардын хамгийн дуртай ширээний номын тоонд орж, номын баатар Тилль Ойленшпийгел (зарим газар Тилль Уленшпийгел гэдэг) тэдний хайртай баатруудын нэг болон амьдарсаар иржээ.

	Ардын баатар Тилль Ойленшпийгел нь энэ хугацаанд доктор Фаустын нэгэн адил олон зохиолчийн сонирхлыг татсаар иржээ. 16 дугаар зууны үеийн Германы жүжгийн их зохиолч Ханс Закс олон бүтээлээ Тилль Ойленшпийгелийн домгийг ашиглан туурвижээ.

	Иоханн Фишарт 1572 онд «Тилль Ойленшпийгелийн домгийг» үргэлжилсэн үгээс шүлэг болгожээ. Германы соён гэгээрүүлэгч Фрийдрихь Хэрцберг Ойленшпийгелийн хоёр боть дэлгэрэнгүй намтрыг бичсэн байна. Германы зохиолч Геллерт, Маттиас Клаудиус, ах дүү Шлегел нар Ойленшпийгелийн тухай шүлэг, дуу, жүжиг бичжээ. Ойленшпийгелийн тухай роман мэтийн том хэлбэрийн зохиол олон бичигдсэний дотроос бельгийн зохиолч Шарль де Косте 1867 онд уран зохиолын түүхэнд «Нидерландын Ойленшпийгел» гэж нэрлэгдсэн «Уленшпийгел»-ийн тод томруун, хувьсгалч дүрийг бүтээжээ. Манай үед ч гэсэн олон зохиолч Ойленшпийгелийн тухай бүтээл туурвисаар ирснийг Германы жүжгийн их зохиолч Герхард Хауптман, Зөвлөлтийн нэрт яруу найрагч Евгений Евтушенко нарын бүтээлүүдээс харж болно.

	Тилль Ойленшпийгелийн нэр олон зуун жилийн туршид олон арван шог сэтгүүлийн нэр болсоор ирсний хамгийн залуу нь 1954 оноос нааш хэвлэгдсээр байгаа БНАГУ-ын шог сэтгүүл «Ойленшпийгел» юм. Тилль Ойленшпийгелийн тухай кино байдаг, түүний нэрэмжит хэвлэлийн газар ч байдаг...

	Тэртээ хагас мянган жилийн өмнө, тэр дундаа соёл зан заншил түүх нь манайхаас их ондоо герман нутагт төрсөн энэхүү номыг монгол уншигчдын гарт шилжүүлж өгөхийн өмнө хэдэн тайлбар хэлэх шаардлагатай болов уу гэж санагдана.

	Ойленшпийгел бол орчныхоо бүх л болох бүтэхгүй үзэгдэлд дайн зарласан баатар бөгөөд тэр үеийн германы нийгмийн дотор хамгийн доод давхарга болох тариачны төлөөлөгч юм.

	Ойленшпийгелийн амьдарч байсан үе бол Герман орон феодалын олон зуун буурай одой улс болон бутраад ард түмэн Ромын пап лам, сүм, эзэн хаан, өөрийн харьяат ноёд, хотын баячуудын олон давхар мөлжлөгийн доор зовж туйлдсан үе, үүнийг эсэргүүцсэн Германы Тариачны Их дайн гэж түүхэнд нэр нь орсон 1525 оны тариачны хувьсгалын бэлтгэгдэж байсан үе юм аа.

	Түүхэн ийм үед сэргэлэн, шогч Ойленшпийгел пап лам, хаад ноёд, амьдралаас тасархай хоосон бясалгагч эрдэмтэд, шунахай лам нар, ашиг хонжоо олохын тулд юунаас ч буцахаа байсан эсгүүрчин, оёдолчин, дархан, мужаан, үсчин, талх баригч, махны наймаачин, гуанз, буудлын эзэн гэх мэтийн жижиг хөрөнгөтний эсрэг тэмцэж байна.

	Тухайн тэр нийгэмд аливаа хүн эсвэл бусдыг дарлаж, эсвэл бусдад дарлагдаж амьдрах тавилантайг зөн бэлгээрээ мэдэрсэн хөдөөгийн пролетари Ойленшпийгел баттай мэргэжил эзэмшин, суурин сууж амьдрахыг эс хүсэх бөгөөд тэгье ч гэсэн чадахгүй байсан юм.

	Ойленшпийгелийн тэмцлийн гол зэвсэг бол үг хэл нь юм. Тэр үг хэлээрээ бүхнийг давдаг. Тэгэхдээ эсрэг этгээдийнхээ үгийг дагуулж гуйвуулахдаа гарамгай. Ойленшпийгелийн тэмцэлд хэл ийм чухал үүрэг гүйцэтгэх нь бас л учиртай юм. Түүний амьдарч байсан үе бол нийгмийн дэвшилт хүчнээс цэвэр, сайхан нэгдсэн герман хэлний төлөө тэмцэл явуулж байсан үе юм.

	1525 оны тариачны их дайны салшгүй нэгэн хэсэг нь Мартин Лутераас «Библийг1» герман хэлээр орчуулж ёстой нэгдсэн, цэвэр герман хэлний суурийг тавьсан явдал юм.

	Европын ихэс баячуудын тэр үед зугаагаа гаргадаг байсан зүйл нь морь, нохой, яруу найрагчаас гадна ордны алиа салбадай гэж цоллуулсан балай тэнэг хүмүүс байжээ. Ойленшпийгел бол эд нараас шал өөр, үүрэн дотор нь балай мэхчийн дүрээр орж аваад тэдний болон тэдэнтэй хамсагчдын эсрэг тэмцсэн тэмцэгч юм. Мэдээж, Ойленшпийгелийн тэмцэлд ангийн ухамсар, чиглэл, гаднын дэмжлэг, зэвсэг дутаж байна. Тэр зөвхөн дураа хүрсэн цагтаа л эсрэг этгээдээ чадчихаад тэндээсээ зайлан явж байна. Гэхдээ тухайн үеийн түүхэн нөхцөл бололцоо ийм байсан тул бид хагас мянга гаруй жилийн өмнөх тариачны төлөөлөгчөөс үүнээс илүү юм шаардаж болохгүй бил ээ.

	Ойленшпийгелийн тэмцлийн зэвсэг бол ядуу, тэр ч байтугай бүдүүлэг гэхэд болохоор юм. Ойленшпийгелийн домог дотор «баас» гэдэг үг олонтоо гардагт зарим хүн их дургүйцдэг юм. Гэвч тэд бол хэзээд амьдралаас тасархай «Хэт соёлжсон», чамин маягтай дарлагч ангийн төлөөлөгчид байлаа. Тэд үүгээр халхавч хийж, дэлхийн утга зохиолын алтан санд хүндэт байр эзэлдэг энэ бүтээлийн өөдөөс аян дайн хийсээр ирсэн юм. Эгэл жирийн хүмүүс үүнээс болж «Тилль Ойленшпийгелийн домогт» амтархан дурлахаа болиогүй нь тэдний аливаа номыг түүхэн нөхцөл холбоон дунд нь ойлгох чадварыг илтгэх буй заа.

	Үгээгүй тэнүүлч Ойленшпийгелд тэмцэлдээ ашиглахад хамгийн ойрхон бэлэн байгаа юм юу болох нь илэрхий бил ээ. Хэдий тийм боловч Германы тариачин Тилль Ойленшпийгелээс олон зууны хойно амьдарч байгаа бидний чихэнд сонсоход эвгүй зүйл ч уул домог дотор мэр сэр байгаа юм. Энэ учраас юуны өмнө монгол орчуулгыг манай өсвөрийн үеийнхэнд зориулан хэвлэх тул «Тилль Ойленшпийгелийн домгийн» бүрэн эхэд байгаа 104 бүлгийн 37-г энэ удаа орхиход хүрснийг хэлэх нь зүйтэй болов уу.

	Ардын баатар Тилль Ойленшпийгел бол бие бялдар эрүүл сайхан, санаа сэтгэл уужим тайван, оюун тунгалаг, сэтгэмж уран, хэл хурц, гарын дүйтэй хүн юм. Тэр бээр гуниггүй, үргэлж баясгалантай явдаг, өөртөө болон ирээдүйдээ итгэсэн хүн юм. Энэ чанараараа монгол уншигчдад үнэлэгдэн, тэдний хайртай баатар болох нь дамжиггүй.

	 

	Ч. Галсан



	
Тилль Ойленшпийгелийн хэрхэн төрсөн хийгээд угаалгасан тухай

	Саксон нутгийн Эльм голын хөвөөнд байдаг Кнайтлинген хэмээх тосгонд Ойленшпийгел төржээ. Эцгийг нь Клаус Ойленшпийгел, эхийг нь Анна Вибеке гэдэг байжээ. Эх нь тэнхэрмэгц сая гарсан хөвгүүнийг Амплебен гэдэг тосгонд загалмай зүүлгэх ёслолд аваачин Тилль Ойленшпийгел гэж нэрлэжээ. Тилль гэж нэрлэсний учир нь уул тосгоны эзэн Тилль фон Утцен гэгч нь түүнийг адисалсан эцэг нь юм санжээ.

	Тавь шахам жилийн өмнө Амплебений цайзыг дээрмийн цайз хэмээн үзэж Магдебург хотынхон бусад хотуудтай хүчин хавсран сөнөөсөн ажээ. Тэр үед тосгоныг сүмтэй нь ариун Эгидиений ширээт лам эрхэмсэг Арнольд Пфаффэнмайэр гэгч эзэгнэж байжээ.

	Буцах замдаа өргөж авсан ээж нь Ойленшпийгелийг тэврээд харгуй замаар их л яаран алхалж явжээ.

	Хүүхдийг угааж загалмай зүүлгэсний дараа гуанзанд аваачиж, эцгийн нь мөнгөөр наргидаг тэр хавийнхны заншлаар мань авгай багагүй нанчид өргөчихсөн явсан тул гай таарч шалбаагт унахдаа, бохирдсоноос л хүн бүтэж үхдэг юм бол нялх амьтныг бүтэж үхэхээр балиартуулжээ. Тэгэхэд дэргэд нь явсан авгайчуул арай гэж татаж гаргаж аваад, тосгондоо очиж тогоонд угааж цэвэрлэжээ.

	Ингэж Ойленшпийгелийг ганцхан өдрийн дотор эхлээд угаалгын завьяанд дараа нь шалбаагт, эцэст нь тогоонд нийтдээ гурван удаа угаачихсан гэдэг.

Ойленшпийгел аянчинд зам хэрхэн зааж өгсөн тухай

	Нэг өдөр Ойленшпийгелийн эх, эцэг нь юманд явж, жаал хүү гэртээ ганцаараа үлджээ.

	Тэгтэл нэг морьтой хүн зам лавлахаар хүрч ирээд гэгээвчээр шагайвал хэн ч үл харагдсанд «Гэрт хүн байна уу?» гэж асуужээ. Бяцхан Ойленшпийгел «Байхаар барах уу? Бүтэн хагас хүн, бас нэг морины толгой байна шүү дээ! Та хагас биеэрээ, таны морь толгойгоороо ороод ирсэн, би бүтэн биеэрээ сууж байна биш үү?» гэжээ.

	Тэгэхэд өнөөх хүн «Эх эцэг чинь яасан бэ?» гэхэд жаал хүү «Эцэг минь мууг дээр нь улам муутгах ажилтай байгаа. Эх минь ичгүүрт, эсвэл хохиролд унахаар явсан» гэлээ. «Энэ чинь юу гэсэн үг вэ?» гэж сайх хүнийг асуухад «Эцэг минь тариа тарьсан газар дээгүүр тэрэгтэй хүмүүс явуулахгүй гэж шуудуу ухаж байгаа. Энэ чинь муу замыг улам муу болгож байгаа хэрэг биш үү? Эх минь талх зээлдэхээр явсан. Дараа нь авснаасаа багыг эргүүлж өгвөл ичгүүр болно, авснаасаа ихийг өгчихвөл хохирол болох юм биш үү?» гэж жаал хүү хэнэггүй хариулжээ. Эцэст нь аянчин «Аль замаар явбал зөв бэ?» гэсэнд хүү «Галуунуудын яваа замаар яв даа» гэжээ. Аянчин сүрэг галууны араас нь явтал тэд нисээд усанд орчихсонд эргэлзэн буцаж ирээд «Галуу усаар шумбаад ариллаа. Би яаж бас усаар явах юм бэ?» гэсэнд хүү «Таныг би галууны шумбасан газраар биш, явсан газраар яв гэсэн бил ээ» гэжээ.

	Аянчин энэ хариултад ихэд гайхан цааш оджээ.


Тариачид бяцхан Ойленшпийгелийг эрээ цээрээ алдсан зальхай марзан этгээд гэж нэрлэсэн хийгээд тэр хүү аавтайгаа сундалдаж явахдаа тэдний хорыг битүүгээр маажиж чадсан тухай

	Ойленшпийгел наргиан наадамд дуртай хүүхэд байсан тул хөлд ормогцоо л үеийн хүүхдүүдтэйгээ тоглож гарчээ. Гурван нас хүртлээ дэрэн дээр юм уу, өвсөн дээр хэвтчихээд сармагчин шиг дэвхцэхэд бүхнээс дуртай байжээ. Дараа нь заль мэхээрээ айл хөршийнхнийгөө бишгүй л чадчихдаг болсон тул «Танай Тилль хөвгүүн чинь гайгүй зальт этгээд болох нь ээ!» гэсэн үг эцгийнх нь чихэнд дараа дараагаар л дуулдах болжээ. Тэгэхэд эцэг нь хүүгээ дуудаж ирүүлээд «Хүн бүхэн чиний залийг гайхаад байдаг нь ямар учиртай юм бэ?» гэсэнд Ойленшпийгел хөвгүүн «Эцэг минь ээ, би хүнд муу юм хийдэггүйгээ танд үзүүлэхэд бэлхэн байна. Та намайг сундлаад тосгоноор яв л даа. Би дув дуугүй л явъя. Тэгэхэд хүмүүс намайг юу гэж худлаа муулахыг та өөрөө сонсож мэднэ» гэжээ.

	Аав нь хүүгээ сундлаад тосгон дундуур явжээ. Тэгэхэд нь хүү морины алхааны аясаар өндөс өндөс гэх хоорондоо өмдөө доошлуулж хажуугаар нь өнгөрөх хүмүүст бөгсөө харуулж явжээ. 

	Уцаарлаж ундууцсан хүмүүс «Түй! Эрээ цээрээ алдчихсан зальхай марзан этгээд!» гэж тэсэж ядан хашхиралдахад «Эцэг минь, намайг хэнд ч хор хүргэлгүй зүв зүгээр сууж байхад л энэ хүмүүс зальхай марзан этгээд гэж байгааг та дуулж байна уу?» гэж Ойленшпийгел ажиг ч үгүй хэлж явжээ. Тэгээд эцэг нь хүүгээ нэг дүүрч үзжээ. Ойленшпийгел хүү чив чимээгүй суугаад амаа байдгаараа ангайлгаж нүүрээ элдэв муухайгаар үрчийлгэн хэлээ гаргаж явахад хүмүүс «Энэ залийн хар тулмыг хараач, та минь!» гэж хашхиралджээ. Түүнийг сонссон эцэг нь «Чи заяагүй цагаар л төрж дээ, хүү минь. Чамайг хэнд ч хор хүргэлгүй зүв зүгээр явахад л амьтан чиний зальхай марзанг шагшаад унах юм» гэжээ.


Ойленшпийгелийнх Кнайтлинг тосгоноос нүүж эхийнх нь төрсөн нутаг Заалэ голын хөвөөнд очиж суурьшсан, тэнд эцэг нь нас барсан хийгээд өөрөө олсон дээгүүр явж сурсан тухай

	Ойленшпийгелийнх тосгоноосоо нүүж Магдебург нутгийн Заалэ гэдэг голын эрэг дээр ирж буужээ. Ойленшпийгелийн эх уг нь тэндхийн хүн байжээ. Удалгүй хөгшин Клаус Ойленшпийгел нас барж, эх нь хүүтэйгээ хоёулхнаа үлдэж, шар нар, бор хоногийг аргацаан амь зуун суух болжээ.

	Энэ үед Ойленшпийгел хэдий 16 насанд хүрсэн боловч гар урлалчин болж эхдээ нэмэр болохыг бодсонгүй, тоглоом наргианаар өдөр хоног өнгөрүүлсээр л явжээ.

	Ойленшпийгелийнхэн яг Заалэ голын эрэг дээр усанд тулгаж барьсан хашаа, байшинд суудаг байжээ.

	Энд Ойленшпийгел олсон дээгүүр явж сурчээ. Гэхдээ эхлээд байшингийн дээвэр доорх хөндийд эхээсээ далдуур сургууль хийдэг байжээ. Учир нь эх нь хүүгийнхээ олсон дээгүүр дэнжгэнэж явдаг тэнэг тоглоомыг харах бүр зэвүү нь хүрч, ингэж байхад нь хааяа барьж аваад алганы амт үзүүлдэг байжээ. Нэг өдөр хүүгээ бас л олсон дээр гарчихсан байхыг хараад цохиж буулгахаар бороохой аваад ухасхийхэд нь хүү цонхоор шургаж гараад, тэндээсээ дээвэр өөд авираад явчихсанд эх нь яах ч аргагүй хараад хоцорчээ.

	Түүнээс хойш Ойленшпийгел ч олсон дээгүүр тоглохоо больсон юм шиг хэл ам гаргаж, хэрэг төвөг тарилгүй овоо явжээ. Гэтэл нэгэн өдөр дахиад л олс татаж гарчээ. Тэгэх тэгэхдээ олсоо бүр өөрийнхөө байшингаас голын тэртээх байшин хүртэл татчихсан, түүн дээгүүр явах янзтай байжээ.

	Хөгшин залуугүй хуран зогсчхоод Ойленшпийгелийн гайхалтай тоглоомыг тэсэж ядан хүлээж байлаа. Тэгтэл ч Ойленшпийгел олсон дээрээ гараад ганц бах нь ханаж байгаа аятай дэнжгэнэн явж эхэлсэнд эх нь хараад сэмээрхэн байшин дээрээ гарч олсны уяаг тас огтлоод орхижээ. 

Автоматаар үүсгэсэн тайлбар]

	 

	Хөөрхий Ойленшпийгел ч юу байх вэ дээ, пүлхийтэл ус руу унаад голын хоёр эргээр шавж зогссон олны инээд бахыг хангаж их л муугаа үзжээ. Тариачид алгаа үрэн үрэн байдгаараа орилолдон, хүүхдүүд «хэ-хэ, ингэх гэж бүр дурлаад байсан юм сан. Усанд нэгэнт орсных бүр сайтар орж ав!» гэж гуяа алгадан, дэвхцэн хашхирцгааж байжээ.

	Ойленшпийгел уг нь усанд унаснаа юман чинээ санасангүй ч харин хөгшин залуугүй шоолсонд ихэд хорсож, тэднээс хариугаа хэрхэн авах билээ гэж бодож гарчээ.

	Ер нь ч усанд аль чадах чинээгээрээ л орж авчээ.

	 


Ойленшпийгел хүмүүсийн зуу гаруй гутлыг тайлж авсан хийгээд түүнээс болж хөгшин залуугүй уралцаж, зулгаалцсан тухай

	Өнгөрсөн явдлаас хойш удаж түдсэн ч үгүй хэрхэн чадуулсныхаа өшөөг авахаар Ойленшпийгел Заалэ голын дээгүүр дахиад л олс хөндлөн татаж, түүн дээгүүр явах гэж байгаа дүр үзүүлэн хүмүүсийн хор шарыг маажжээ. Үүнийг хараад хөгшин залуугүй дорхноо л цуглаад иржээ. Ойленшпийгел хүүхдүүдэд хандаж «За одоо хүн бүр надад зүүн хөлийнхөө гутлаа тайлж өгөөрэй. Би та нарын зугаа гаргах юм үзүүлье» гэхэд тэнд байсан хүүхдүүдээр барахгүй бас томчуул ч гэсэн түүнд нь итгээд зүүн хөлийнхөө гутлыг тайлаад өгчээ. Нарийхан олсоор холбож жар жараар багласан хоёр баглаа өрөөсөн гутлыг үүрч яваад Ойленшпийгел ч олсон дээрээ гарах нь тэр ээ!

	Лав л их сонин юм үзнэ гэж бодсон хөгшин залуу бултаараа түүнийг доороос нь тэсэж ядан харцгааж байтал Ойленшпийгел «За одоо хүн бүр өөрийнхөө гутлыг олж аваарай!» гэж хашхирснаа хоёр баглааг холбосон олсоо тас огтлоод зуун хорин гутлыг газар унагаачихжээ.

	Тэгэхэд нь хөгшин залуугүй цөмөөрөө овоолгоотой гутал руу ухасхийн уралдан очиж гартаа аль дайралдсан нэг нэг гутал барьж авснаа «Наадах чинь миний гутал байна!», «Бүү худлаа хэл, минийх» гэж уралцан нүдэлцэж, үс гэзгээ зулгаалцаж гарчээ. Ингээд тэр олон бөөн амьтан дээр дороо орон оволзож, нэг нь орилж чарлаж, нөгөө нь уйлж хашхиран, бас зарим нь инээж, хахан цацан, нударгатай нь цохиж, хумстай нь маажиж, хөлтэй нь өшиглөж тун ч хөгийн аймшигтай ший үүсжээ.

Автоматаар үүсгэсэн тайлбар]

	 

	Харин Ойленшпийгел тэр зодоо нүдээнээс хөндий олсон дээрээ суугаад «Хэ-хэ өчигдөр миний усанд орсончлон өнөөдөр та нар гутлаа эрцгээ!» гэж инээн хашхирч байжээ.

	Хэрүүл зодоон бүр дуусах янзгүй байхаар нь Ойленшлийгел олсноосоо буугаад гэртээ харьжээ.

	Энэ явдлаас хойш Ойленшпийгел гадагшаа гарч зүрхлэлгүй гутал муталхан уллаж, зан тавьж, аахар шаахар ажил хийсэн болж гэртээ бүтэн сар суухад хүрчээ. Үүнд эх нь «Яамай даа, явж явж бас ажилд сурах л дамшиг байж дээ» гэж хүүдээ баярлан суужээ. Эх нь гутлаас болж хүмүүс хэрхэн зодолдсоныг огт мэдээгүй байсан ажээ.

	 


Ойленшпийгел Штасфурт хотын нэгэн талхчны шуудай талхыг залилж эхдээ авчирсан тухай

	Эх нь бүтэн дөрвөн хоног юу ч идээгүй тул Ойленшпийгел «Бурхан минь, эхийгээ яаж нэг цатгая даа? Хаашаа явбал юм олдох бол?» гэж гутран бодсоны эцэст Штасфурт хотыг чиглээд алхжээ.

	Тэгээд тэрхүү алдартай хотод очоод талхны наймаачин, баяны мухлагт ороод «Та миний эзэн ноёнтонд арван грошийн2 амтат цагаан талх илгээхгүй юу?» гэж асуужээ. Тэрээр хаа нэгэн газар байдаг нэгэн ноёны нэрийг хэлж, ноёнтны бие Штасфурт хотод ирчхээд байгаа гээд бас түүний буусан буудлын нэрийг ч хэлж өгчээ. Бас зарц нараас нэгийг хамт явуулчихвал мөнгийг нь ноёнтон өгөөд явуулчихна гэжээ. Талхны наймаачин ч зөвшөөрчээ. Тэгээд Ойленшпийгел ажиглаагүй хүнд харагдахааргүй цоорхойтой шуудайнд талхаа тоолуулж хийлгэж аваад, мөнгө авчрах ёстой зарцыг дагуулаад тэндээсээ гарчээ.

	Талхны газраас нэлээд холдсоны дараа Ойленшпийгел нэг цагаан талхыг нөгөө далд цоорхойгоор зориуд шавхай руу унагаачихжээ. Тэгээд мань эр шуудайгаа буулгаж, зарцад «Ийм ч гай байх гэж! Шавхайн дээр унасан ийм талхыг би эзэн ноёнтондоо яаж аваачиж өгөх билээ! Гүйн очоод өөр нэг цэвэрхэн талхаар солиод ирээч. Би чамайг энд хүлээж байя» гэхэд зарц саяын унасан талхыг аваад буцаад гүйхэд Ойленшпийгел шуудайтай талхаа үүрээд арилаад өгчээ. Тэгээд хотын захад ирж нэг тэрэг олж аваад түүндээ талхаа ачаад эхдээ харьж иржээ.

Ойленшпийгел бусад хүүхдүүдтэй хамт нядалгааны шөлөөр шахуулж, зодуулсан тухай

	Ойленшпийгелийн эхтэйгээ амьдран сууж байсан тэр газар гахай нядалсан айлд бусад айлын хүүхдүүд ирж шөл юм уу, зутан уудаг заншилтай байсан бөгөөд үүнийг нядалгааны шөл хүртэх гэж нэрлэдэг байжээ.

	Тэнд нэг харамч хүн байдаг байжээ. Мань эр айлын хүүхдүүдэд ингэж хоол өгнө гэж бодохоос гол нь горойвч, арга буюу байгаа газрынхаа ёсыг дагах хэрэгтэй байжээ. Тэгээд тэр харамч, хүүхдүүдийг нядалгааны шөл уух гэж өөрийнх нь гэр лүү хэзээ ч зүглүүлэхгүй байх нэг сайн арга бодож олжээ.

	Ойленшпийгел тэр хавийнхаа бүх хүүхэдтэй нядалгааны шөл уухаар ороод ирмэгц харамч эр үүдээ дотроос нь түгжиж аваад, урьдаар бэлтгэж авсан төмпөн дүүрэн талхны хатуу хальсан дээр шөл хийгээд идүүлж гарчээ. Тэрхүү шөлтэй талх нь хүүхдүүд яаж ч идээд барахааргүй тийм их юм байжээ. Харамч эзэн нарийхан саваа барьж үүдэндээ зогсоод идэж өгөхгүй байгаа хүүхдийн зузаан гуяар ороолгож эхэлжээ. Тэгэхдээ тэр хүн Ойленшпийгелийн заль мэхийн тухай бишгүй юм дуулж мэдсэн болохоор түүнийг бүр ч чангаар ороолгож байсан нь мэдээж.

	Харамч эр ч ороолгосоор, хүүхдүүд ч идсээр нөгөө гайт нядалгааны шөл арай гэж нэг юм дуусжээ.

	Ингэж хүүхдүүд нэг сайн хооллож авчээ. Хооллох ч гэж дээ, нохойд өвс идүүлбэл тийм л байх биз.

	Үүнээс хойш хүүхдүүдийн хэн нь ч харамч эрийн гэрээс нядалгааны шөл горьдохоо больжээ.

	 


Ойленшпийгел харамч эрийн тахиануудыг талхаар аргамжсан тухай

	Гайт нядалгааны шөлний дараах өглөө нь харамч эр Ойленшпийгелтэй тааралдаад «Манайд хэзээ дахин очиж нядалгааны шөл зооглох вэ, Ойленшпийгел минь?» гэж ёжлон асуухад Ойленшпийгел: «Тахианууд тань дөрөв дөрвөөрөө үмх талханд аргамжуулчхаад тийчгэнэх цагаар танайд очиж дахин нядалгааны шөл хүртэх байлгүй дээ» гэжээ. Тэгэхэд нь харамч эр «Тэгвэл ч чи их л хожуу ирэх юм байна даа» гэхэд Ойленшпийгел «Шөлийг тань болохоос өмнө хүрээд очвол яах вэ?» гээд замаа хөөн оджээ. Тэгээд Ойленшпийгел харамч эрийн тахианууд гудамжаар гүйлдэн хоол эрэх цагийг хүлээгээд суужээ.

	Тэр бээр хорь гаруй утсыг хоёр хоёроор дундуур нь холбоод утас болгоны хоёр үзүүрт хоёр үмх талх уян, утсаа шороонд булаад, талхаа дөнгөж цухуйлган тавьжээ. Тахианууд хүрч ирэнгүүтээ л нэг нэг талх залгичихжээ. Ингэж л харамч эрийн хамаг тахианууд Ойленшпийгелийн тавьсан занганд орчхоод нааш ч үгүй цааш ч үгүй чангаалцаж тийчгэнэж байжээ.


Оиленшпийгел зөгийн сагсан дотор унтаж, шөнө хулгайч нар ирж түүнийг сагстай нь хулгайлсан хийгээд тэднийг хооронд нь зодолдуулсан тухай

	Нэгэн удаа Ойленшпийгел эхтэйгээ өөр нэгэн тосгонд очиж сүмийн нээлтийн ёслолд оролцож согтжээ. Тэгээд хүн амьтны замаас хол, эрх таваараа унтчих газар эрсээр явж байгаад зөгийн арсайж сарсайсан олон сагсан дунд ороод очжээ. Сагсны зарим нь хоосон байсанд нэгэн дотор нь ороод унтаад өгчээ. Ингээд үдэд унтаад шөнө дүл хүргэжээ. Эх нь түүнийг алга болчихсонд харьчихсан юм байх гэж боджээ.

	Тэр шөнө хоёр хулгайч ирж зөгийн сагс хулгайлахаар болжээ. Тэдний нэг нь нөгөөдөө «Хамгийн хүнд сагс хамгийн сайн нь байдаг гэж би дуулсан юм байна» гэж гэнэ. Тэгээд мань хоёр сагс бүрийг өргөн үзвэл Ойленшпийгелийн унтаж хэвтсэн сагс хамгийн хүнд нь байжээ. Тэр сагсыг хамгийн сайн нь юм байна гээд дамнуурга дээр тавьж аваад өргөөд явжээ. Энэ үед Ойленшпийгел сэрээд юу болж байгааг гадарлажээ. Хоёр хулгайч нэг нэгийгээ харж болохооргүй тийм харанхуй шөнө байж л дээ. Тэр харанхуйд Ойленшпийгел сагсан дотроос өндийж ирээд урд явсан хулгайчийн үснээс нь атгаж аваад нэг сайн дугтраад орхижээ.

	 

	[image: зурах, clipart-г агуулсан зураг

Автоматаар үүсгэсэн тайлбар]

	 

	Тэр хулгайч ард явсан нөхрөө тэглээ гэж бодоод уур нь хүрч хараажээ. Ард явсан нь «Чи чинь арай зүүдэлж яваа юм биш биз дээ? Би яалаа гэж чиний үснээс татах ч билээ дээ? Ачаагаа арай гэж өргөж явна шүү дээ!» гэхэд Ойленшпийгел хөх инээд нь хүрч «аятайхан л тоглоом болох нь дээ!» гэж боджээ. Тэгээд хэсэг явсны дараа нь ард явсны үснээс нь атгаж аваад нэг сайн угзарчихсан чинь тэр нь бачимдан уурлаж, «Би хүзүү, мөрөө шажигнатал арай ядан өргөж явна. Тэгэхэд чи намайг үснээсээ угзарсан болгож хуйхыг минь ховх татах шахав!» гэвэл урд явсан нь «Хоолой амаа хагартал худлаа донгосохоос ичээч! Би чамайг яалаа гэж үснээс чинь угзрах бил ээ! Наана чинь би замаа л арай гэж олж явна. Харин чи миний үснээс угзарсныг би яг мэдэж байна!» гэж шазруун хариулав. Ингэж тэд хэрэлдсээр цаашаа явсаар хэрэлдэх тусам бие биедээ улам их хорсол өвөртлөн явжээ. Удсан ч үгүй тэдний хэрүүл бүр гаарч, энэ үед Ойленшпийгел урд явсан хулгайчийн үснээс атгаад толгойг нь сагс мөргүүлтэл угзарсанд мань эр галзууртлаа уурлаж сагсыг тавьж орхиод харанхуйд үсрэн очиж ард явсан хулгайчийгаа толгой тархигүй нүдэж гарчээ. Ингэхэд ард явсан нь мөн л сагсаа хаяж орхиод урд явсныхаа үснээс атгаад угзарч, дэлсэж гарчээ. Тэгсээр мань хоёр эцэстээ бүр дээр дороо орон өнхөрч, уралцаж, хазалцаж нүдэлцсээр харанхуйд холджээ.

	Ойленшпийгел сагсан дотроосоо өндийн ирээд харсан чинь бас л харанхуй байсан тул буцаж хэвтээд гэгээ ортол унтжээ. Өглөө сагснаасаа гарч ирээд харвал хаана ирээд байгаагаа мэдэхийн аргагүй байжээ.

	
Ойленшпийгел ламбугайд хөлслөгдөж тахианы шарсан махнаас нь идэлцсэн тухай

	Брауншвайг нутагт Бүдденштедт гэдэг нэгэн тосгон байдаг. Ойленшпийгел түүгээр тэнэн яваад нэг ламтай уулзаж, тэднийд зарцаар оржээ. Ламбугай Ойленшпийгелийн хэн болохыг мэдээгүй тул «За, ноогдсон ажлаа сайн хийгээд, тогооч бид хоёрын иддэг уудгаас адилхан идэж ууж байгаарай!» гэхэд Ойленшпийгел «Тэгье. Таны хэлсэн энэ үгийг би мартахгүй» гэжээ.

	Ойленшпийгел ламбугайн тогооч авгайн ганц нүдтэйг дорхноо л харж мэдээ биз. Тэр авгай хоёр тахиа шорлоод түүнийг шар гэж Ойленшпийгелд тушаажээ. Тахиа болохын үед Ойленшпийгел «Ламбугай намайг тогооч болон өөрийнхөө иддэгээс идэж, уудгаас ууж бай гэж хэлээгүй бил үү? Хэрвээ би энэ тахианаас идэлцэхгүй юм бол ламбугайг худалч болгоход хүрэх юм байна» гэж өөртөө өгүүлээд тахианы нэгийг идчихжээ.

	Ламбугайн зоог барих цаг болоход тогооч нь Ойленшпийгелээс «Хоёр тахиа байсан биш бил үү? Нэг нь яачих аа вэ?» гэхэд «Хоёр нүдээ хоёулыг нь нээвэл хоёр тахиаг хоёулыг нь харах байлгүй дээ, авгай» гэжээ. Ингэж ёжилсонд ламбугайн тогооч уурлан, ламбугайд очиж «Таны сүрхий зарц чинь миний ганц нүдтэйгээр тохуу хийн ганцхан тахиа байсаар байтал нөгөө нүдээ нээвэл нөгөө тахиаг харах байлгүй дээ гэж доромжилсон» гэж зарга мэдүүлжээ. Ламбугай гал тогооны өрөөнд очиж Ойленшпийгелээс «Миний тогоочийг чи юунд доромжлоо вэ? Намайг харахад ч наана чинь ганцхан тахиа байгаа юм биш үү? Нөгөө нэг нь яав» гэхэд Ойленшпийгел «Тийм ээ, хоёр нүдээрээ харвал та харах л ёстой. Тахианы нэг нь энэ л байна шүү дээ. Би таны тогоочид бас л зүгээр ингэж хэлсэн чинь учиргүй уурлачихсан» гэж шортой ганц тахиа руугаа л дохиод байжээ. Ингэхэд нь ламбугай хөхөрч «Миний тогооч ганцхан нүдтэй юм чинь яалаа гэж хоёр нүдээрээ харж чадах бил ээ!» гэхэд Ойленшпийгел «Та л ингэж хэлж байгаагаас биш, би тэгж хэлээгүй шүү, эзэн минь» гэжээ. «Энэ ч яах ав, нэгэнт л ийм юм болсон хойно, яая гэх вэ. Харин хоёр тахианы нэг нь байхгүй байна шүү дээ» гэж ламбугай өгүүлэхэд Ойленшпийгел «Тийм ээ, нэг нь байхгүй байна, нөгөө нь энэ байна. Нэг тахиаг би идчихсэн юм. Тэгэхдээ та намайг өөрийнхөө болон тогоочийнхоо идсэнээс идэлцэж, ууснаас уулцаж бай гэж хэлсэн шүү дээ. Хоёр тахиаг хоёулыг та ганцаараа идэж, би хоосон хоцорсон бол та худал хэлсэн болох сон. Таныг худлаа хэлсэн болгох зүрх надад байхгүй тул нэг тахиаг идсэн бил ээ» гэж өчжээ. Ламбугай ч «Тэр ч тийм л дээ, зарц минь. Ганц тахианаас болж нэг их юм нуршаад ч яах вэ. Харин үүнээс хойш л миний тогоочийн хэлснээс бүү гарч байгаарай» гэсхийгээд л өнгөрчээ.

	 


Ойленшпийгел Бүдденштедт тосгоны сүмийн хонхчин болсон хийгээд ламбугайн сүм дотор шав тавьж Ойленшпийгел торх пиво хонжсон тухай

	Ойленшпийгел ламбугайн тогооч хоёр яваандаа бүр бие биеэ үзэхээ байсан тул үнэнч тогоочоосоо салахыг хүсээгүй ламбугай зарцаа арга буюу халах болжээ.

	Гэгч ламбугай Ойленшпийгелийг бүрмөсөн хөөчихсөнгүй. Тосгоны хонхчин саяхан нас барсан тул оронд нь хонхчин болгожээ.

	Ингээд Ойленшпийгел сүмд хонхчин болж дуулах ажилтай болжээ. Нэг өдөр ламбугай буян үйлдэх хурал удирдахаар хувцсаа өмсөх гэж байгаад шүтээний өрөөний өмнө сүм доргитол унгас алдчихжээ. Ламбугайн ард зогсоод хувцсыг нь өмсгөж байсан Ойленшпийгел цочиж «Ламбугай яагаад Шүтээний энэ ариун өрөөнд тэнгэрт сан өргөхийн оронд унгас өргөж байгаа юм бэ?» гэж асуухад ламбугай «Энэ чамд ямар хамаатай юм бэ?» Сүм бол минийх! Түүний гол дунд нь очоод шав тавьчихсан ч миний эрх!» гэж омогджээ. 

	Ойленшпийгел «Тэгж ч та арай л зүрхлэхгүй байлгүй. Торх пивоор мөрийцсөн ч яах вэ» гэхэд нь ламбугай «Тэгье, мөрийцье!» гэжээ. Тэгээд ламбугай «Чи намайг тийм зүрхгүй амьтан гэж бодсон бий!» гэсээр хормой шуун суунгуут томоо гэгчийн шав тавьчхаад «Торх пиво минийх бол оо биз дээ, хонхчин минь?» гэхэд Ойленшпийгел «Байз таны амласнаар, сүмийн яг дунд нь болсон эсэхийг хэмжиж үзэлгүй яах вэ» гээд хэмжиж үзвэл арай л тийм бус ажээ. Ингээд торх пиво Ойленшпийгелийнх болжээ. «Энэ зальт зарцаас салахгүй байсаар байгаад хамаг нэр алдраа ч та гутааж гүйцэх нь!» гэж тогооч авгай эзэн ламтандаа ширүүлхжээ.


Ойленшпийгел улаан өндөгний баярын жүжгийг удирдаж ламбугай, тогооч авгай, тариачдыг зодолдуулсан тухай

	Улаан өндөгний баяр ойртсон үе ламбугай сүмийн хонхчиндоо «Энэ тосгонд жил бүрийн улаан өндөгний баяраар манай ариун бурхан Христосыг булшнаас хэрхэн амилан боссоныг үзүүлсэн жүжиг тоглодог. Үүнийг зохион байгуулах нь хонхчин хүний үүрэг» гэжээ. Ойленшпийгел жаахан бодсоноо «Эрдэм номтой тариачин алга. Харин танай тогооч бичиг үсэгтэй хүн болох тул түүнийгээ надад өгөхгүй юу?» гэхэд

	«Тэг ээ, тэг, эрэгтэй, эмэгтэй хэн л чамд хэрэгтэй байна, дуртай хүнээ ав» гэж ламбугай зөвшөөрчээ.

	Ламбугайн тогоочид булшин дахь бурхан болоход дургүйцэх шалтгаан байсангүй, бас урьд ийм жүжигт оролцон тоглож байсан болохоор юу хэлэхийгээ ч мэддэг байжээ. Ойленшпийгел охин тэнгэр гурван Мариягийн нэгэнд нь өөрөө тоглохоор болж нөгөө хоёрт нь тоглуулах хоёр тариачин сонгож аваад хэлэх латин шүлгийг нь цээжлүүлжээ. Харин ламбугай өөрөө булшнаас амилан босох ариун бурхан христос болж тоглох юм болжээ.

	Ойленшпийгел охин тэнгэр Мария болж хувцасласан хоёр тариачинтайгаа булшинд хүрч ирэхэд булшин доторх бурхан болж тоглосон тогооч авгай «Квем Кваэритис»

	— Та нар хэнийг эр ээ вэ? гэж латинаар асуухад охин тэнгэр гурван Мария бологсдын хамгийн түрүүнд явсан тариачин Ойленшпийгелийн зааж өгснөөр «Ламын өрөөсөн нүдтэй банзал эмийг эрж явна аа» гэжээ. Үүнийг дуулсан ламбугайн тогооч уурсан хорсож, Ойленшпийгелтэй нэгийгээ үзэж, нэмнээгээ уралцахаар булшнаас үсрэн гарч, нударга зангидан урагшаа дайрч урьтаж тааралдсан нэгний нь улаан нүүр өөд нь дэлсээд авсан чинь хоёр тариачны нэгний нь өрөөсөн нүдийг хавдтал цохижээ. 

	Үүнийг харсан нөгөө тариачин ч яаж зүгээр байх вэ, тогоочийн толгой хавь руу цохиод авахад бурхан болж торгоож авсан жигүүр нь уначихжээ. Үүнийг харсан ламбугай бас л зүгээр байж болсонгүй, барьж байсан тугаа шидчихээд тогоочдоо туслахаар үсрэн ирж саяын тариачны үсэн дээрээс зуурч аваад булшны урд, дээр дороо оролцон унажээ. Үүнийг үзсэн бусад тариачид ч яаж бас зүгээр байх вэ, орь дуу тавин гүйлдэж ирээд ламбугай, тогооч, охин тэнгэр Мария болж байсан хоёр тариачны дээрээс махан овоо болон унажээ.

	Харин Ойленшпийгел тэр бололцоог алдалгүй, цагийн эртэд газрын холыг зорин оджээ. Тэгээд тэр тосгондоо хэзээ ч эргэж ирээгүй ажээ. Будденштедт тосгонд шинэ хонхчин хаанаас ч олдсон юм бэ, бурхан л мэдэх байх даа!


Ойленшпийгел Магдебург хотын захиргааны ордон дээрээс нисэж буухаар болоод үзэгчдийг молигодсон тухай

	Будденштедт тосгоны сүмээс зугтан гараад Ойленшпийгел Магдебург хотод очиж бас л элдвийн хэрэг төвөг тарьсаар явжээ.

	Тэр үед түүний нэрийг тэр хавийнхан бүр андахаа байгаад хүн бүр л Ойленшпийгелийн тухай ярих дуртай болсон байжээ. Ингэсээр бүр хотын нэр алдартай гэгдсэн хүмүүс Ойленшпийгелээс гайхалтай адал явдлаасаа хийж үзүүлэхийг хүсэх болжээ. Тэгээд байхаар нь Ойленшпийгел хотын захиргааны ордон дээр гараад тэндээс нисэж бууна гэж амлажээ. Энэ нь агшин зуурын дотор л амнаас ам, чихнээс чих, булангаас булан дамжин юу болохыг үзэхээр хөгшин залуугүй л захиргааны ордны өмнөх зах зээлийн талбайд цугларчээ. Ойленшпийгел байшингийн орой дээр гараад хоёр гараа алдлан тэлж, үсрэх гэж байгаа дүр үзүүлэхэд хүмүүс нээрээ л үсрэх нь байна шүү гэж бодоод амаа ангайлгаж, нүдээ бүлтийлгэн сүрджээ.

	Үүнийг харсан Ойленшпийгел инээд алдаж: «Би уг нь энэ ертөнц дээр надаас өөр тэнэг байдаггүй байх гэж боддог байсан юм. Гэтэл одоо усан тэнэгүүдийн хотод ирээд байгаагаа мэдлээ. Та нар ийм олуулаа надад нисэж чадна гэж хэллээ ч гэсэн би итгэхгүй байсан, тэгэхэд ганцхан тэнэг намайг нисэж чадна гэхэд та нар итгэчихээ шив дээ! Би яалаа гэж нисэж чадах ч билээ дээ? Би ямар галуу, нугас биш! Би ямар далавчтай биш, далавч үгүй хүн нисэж байхыг ямар амьтан үзсэн юм бэ? Намайг худлаа хэлсэн гэдэгт та нар одоо даан ч итгээ биз дээ!» гэж цугларсан олны зүг хашхирчхаад яваад өгөхөд зарим хүн хараан зүхэж, зарим хүн инээн шуугьж зарим хүн «энэ ч ёстой л залийн хөрөнгө юм аа! Тэгэхдээ л үнэн юм хэлсэн шүү!» гэсээр хоцорчээ.

	 


Ойленшпийгел эмч болж Магдебург хотын хамба ламын дэргэд суудаг эрдэмтний өвчнийг анагаасан тухай

	Магдебург хотын хамба лам Бруно гэгч Ойленшпийгелийн адал явдлаас сонсоод Гийбихенштайн цайздаа урьж ирүүлжээ. Хамба ламд Ойленшпийгелийн адтай явдлууд аятайхан санагдсан тул хувцас, мөнгө өгчээ. Хамба ламын зарц нар ч Ойленшпийгелийн ирсэнд баярлаж түүнтэй наргин хөгжилддөг болжээ. Тэгтэл хамба лам өөрийгөө тун их эрдэмтэйд бодсон нэгэн эрдэмтэнтэй, түүнд нь зарц нар тун ч дургүй юм байжээ. Тэрхүү эрдэмтэн бас алиа марзан хүнд туйлаас дургүй юм байж. Ингээд эрдэмтэн нь хамба лам болон түүний зөвлөгч нарт хандаж ихсийн ордонд эрдэм боловсролтой хүмүүс цуглуулах нь зөв, харин тэнэг марзан этгээд цуглуулах нь буруу гэхэд ордны цэрэг, зарц нар, дургүйцэн Ойленшпийгелийн арга мэхэд дургүй нэг нь түүнээс хол явбал л болоо биз, түүнтэй ойрт гэж шаардаагүй байна шүү дээ гэжээ. Үүнд эрдэмтэн «Тэнэг нь тэнэгээ, цэцэн нь цэцнээ эрдэг! Ихэс дээдэс ухаантанд ойр байвал ухаантай болно, тэнэгт ойр байвал тэнэг болно» гэж хариулсанд цэрэг зарц нар «Өөрсдийгөө ухаантай гэж итгэчихсэн ухаантнууд гэдэг маань хэн бил ээ? Тийм ухаантнууд байдаг л юм биз, тэгэхдээ тэд тэнэгүүдэд хууртдаг шүү дээ. Ордны дэргэд элдэв бусын хүн амьтантай байх нь ихэс дээдэст харин ч ашигтай. Яагаад гэвэл тэнэгүүд тэдний зугааг гаргаж, сэтгэлийг сэргээдэг. Иймээс ч ихэс дээдсийн явсан газар хэзээд тэнэг золбин явж байдаг юм гэж» эсэргүүцжээ.

	Дараа нь ордныхон Ойленшпийгелийг нэг нарийн арга бодож олоод, юу чаддагаа үзүүлээч гэж гуйжээ. Хамба лам өөрөө хүртэл нөгөө айхавтар ухаантай эрдэмтний шившиг шидийг нь дэлгэх арга олоход Ойленшпийгелд тусалъя гэжээ. Ойленшпийгел «Эрхмүүд ээ, хэрэв та нар надад туслах юм бол би эрдэмтэн гуайг хашраая» гэжээ.

	Ингээд Ойленшпийгел хөдөө гарч сар явахдаа нэг сайн арга олж, Гийбихенштайнд эмч болон хувцаслаад буцаж иржээ. Өнөөх эрдэмтэн бие муутай тул юм л бол эм тан гэж явдаг хүн байжээ. Удалгүй эмчлэх урлагт ихэд мэргэжсэн сайн эмч ирээд байна гэсэн хэл эрдэмтний сонорт хүрч, эрдэмтэн ч Ойленшпийгелтэй уулзаж танихгүйн эрхэнд аргагүй нээрээ л эмч юм байх гэж бодоод цайзад урьж аваачаад өвчнөөс л салгаж өгвөл шан хөлсийг нь гомдоохгүй өгнө гэж амлажээ. Ойленшпийгел ч эмч хүний ярьдаг янзаар ярьж, нэг шөнө эрдэмтний дэргэд хонож өвчний байдалтай танилцах юм болжээ. Тэгээд «Унтахаас тань өмнө би танд хөлрүүлдэг эм өгч, таны ямар өвчтэй болохыг хөлснөөс тань мэдье» гээд орондоо орж хэвтсэний нь дараа эрдэмтэнд туулга уулгачихжээ. Бас дундуураа цоорхой чулууны цоорхойг дүүртэл өтгөн чихээд, түүнийгээ хана түшүүлж тавиад эрдэмтнийг ханан талд хэвтүүлж өөрөө нөгөө этгээдэд нь хэвтэж авчээ. Тэгээд эрдэмтэн хана руу харж хэвтэхэд өмхий самхай ханхлаад Ойленшпийгел рүү хараад хэвтэхэд наадах нь дуугүй өмхий унгас цувуулах ажээ. Эрдэмтэн гуай ингэсээр арай гэж шөнийг хагасалжээ. Тэгтэл гэв гэнэт туулгын нөлөө мэдэгдэж, эрдэмтэн яаж ч чадалгүй хэвтсээр хамаг байдагтаа хутгалдчихжээ. Үүнийг мэдсэн Ойленшпийгел «Эрхэм эрдэмтэн гуай, юу гээч нь энэ вэ? Таны хөлс айхавтар өмхий байх чинь!» гэж тавлахад эрдэмтэн: «Нээрээ л өмхий байна даа!» гэж цухалдан бодсоор үг ч дуугарах тэнхэлгүй хэвтэж байжээ. Ойленшпийгел «Та хөдлөлгүй хэвтэж байгаарай! Би гэрэл авчирч таны өвчний шинж тэмдгийг сайтар үзье» хэмээн гарч одвол эрдэмтэн толгойгоо ч өндийлгөхийн тэнхэлгүй «Яая даа, яая!» гэсээр уйлагнан хоцорчээ. Гэлээ ч гэсэн тэр эмчийн явсанд баярлаж, тэр ч байтугай түүний эндээс арай гэж холдуулсан бурханд талархжээ. Учир нь эрдэмтнийг шөнө өндийх бүрийд л эмч: «Бүр сайн хөлөрвөл зүгээр» гээд босгохгүй байсан ажээ. Ингээд эрдэмтэн ч Ойленшпийгелийг гараад явмагц өмхий ороо орхин оджээ.

	Дараа өдөр эрдэмтэн хананд тавьсан баастай чулууг олж үзжээ. Энэ үед түүний нүүр царайг харвал өмхий ёстой голд нь орсон байдалтай байжээ. Ордны хүмүүс эрдэмтний өглөөний мэндийг асуухад мань хүн түүнд хариулах тэнхэл алдарч, бүр урвайж гүйцээд толгой дороо нэг дэр шүү юм тавихчаан болоод л вандан дээр сунаад өгчээ. Энэ завсар хамба лам ч биеэр хүрэлцэн ирж эрдэмтнээс эмчийн сувилалд өнгөрүүлсэн шөнө ямар байсныг мэдэх гэж асууж, шалж гарчээ.

	Эрдэмтэн «аврах эмч гэж бодсон минь харин алах зальтан байжээ» гэж гаслан юу л болсныг цөмийг нь ний нуугүй ярьжээ. Үүнийг сонссон хамба лам болон ордны бусад хүмүүс элгээ хөштөл хөхрөлдөж «тэгвэл бүх юм яг л таны үгээр бол оо шив дээ. Та чинь тэнэгүүдтэй орооцолдсоны хэрэггүй, учир нь тэнэгт ойртсон тэргүүн цэцэн ч тэнэг болдог гээ биз дээ. Гэхдээ та энэ удаа усан тэнэг ч хүнд юм сургадгийг үзлээ шүү дээ. Таны тэр эмч тань Ойленшпийгел байсан юм. Та түүнийг танилгүй хууртжээ. Бид түүнийг зальтай тэнэг гэж голоогүй учраас ойр дотно нөхөрлөсөн бил ээ. Танд бид ийм явдал тохиолдохыг сануулж болох байсан боловч, та өөрийгөө хосгүй ухаантайд тооцдог тул бид ам хамхин өнгөрсөн бил ээ. Үнэндээ аливаа хүнийг усан тэнэг хэмээн дорд үзэж түүнтэй зөвлөлдөн хэлэлцэхээс тээршээдэг тийм цэцэн ухаантан ер байдаггүй ажээ. Тэгээд ер нь усан тэнэгүүд байхгүй бол ухаантныг хэн ухаантан гэж таних бил ээ!» гэж сургамжлахад эрдэмтэн ус балгачихсан юм шиг хар цагаан дуугүй сууж байжээ.


Ойленшпийгел өвчтэй хүүхэд анагааж талархал хүлээсэн тухай

	Өвчин зовлонгоос хүртэл үрлэг багатай салахыг хичээж, үзэгдсэн харагдсан болгоноос арга дом горьдвол юунд хүрч мэдэхийг Ойленшпийгелийн ирж байрласан дэн буудлын эзэгтэй ухаараагүй хүн байжээ. Буудлын ззэн өөрөө гэртээ байгаагүй бөгөөд эзэгтэй өвчтэй хүүхдээ тэврээд сууж байжээ. Ойленшпийгел хүүхэд яасныг лавлаж, баас нь хатсан гэдгийг сонсоод, нэг сайн арга мэднэ хэмээн өчжээ. Эзэгтэй ч баярлаж, хичээж тус хүргэвэл дуртай шан хөлсийг нь өгнө гэж амлажээ. Ойленшпийгел шан хөлсний хэрэггүй, шан хөлсөнд хүрэхээр тийм ч их зовлонтой ажил биш гэж гэнэ.

	Тэгээд эзэгтэйг гаднаас юм оруулж ирэхээр гараад явчих хооронд нь Ойленшпийгел хүүхдийн бие засдаг саванд томоо гэгчийн шав тавьчхаад цоорхойтой сандал доогуур шургуулж, хүүхдийг нь дээрээс нь аваачаад суулгачихжээ.

	Эзэгтэй орж ирээд хүүхдийг нь бие засдаг сандал дээр нь суулгачихсан байхыг хараад «Хэн ингээ вэ?» гэж гайхан асуусанд Ойленшпийгел «Би суулгачихсан юм аа! Та хүүхдийнхээ баасыг хатаад байна гэсэн биз дээ?» гэж хариулжээ. Тэгтэл эзэгтэй бас сандал доорх баасыг харж «Хараач та минь энэ нялх амьтны жаахан биед ийм их юм яаж багтаж явсан юм бол, хүүхдэд минь тус болсон танд хэзээ ч мартахааргүй гялайлаа!» гэж хөл хөөрцөг болжээ. Тэгэхэд нь Ойленшпийгел «Эмчлэх домчлох ийм аргыг миний бие бурхны авралаар гайгүй сайн мэддэг бил ээ» гэж өчсөнд эзэгтэй «Тэгвэл та тэр аргаа надад бас зааж өгөхгүй юу?» гэж гуйжээ. Гэвч Ойленшпийгел, одоохондоо яаралтай юманд явж байна. Сүүлд ирэх замдаа зааж өгье гээд мөрөө хөөн оджээ.

	 


Ойленшпийгел Нюрнберг хотын нэгэн эмнэлгийн бүх өвчтөнийг эмгүйгээр анагаасан тухай

	Нэг өдөр Ойленшпийгел Нюрнбергт хүрч иржээ. Тэр бээр сүмийн хаалга, захиргааны байшингийн хананд том гэгчийн зарлал нааж, бүх өвчтөнийг анагаадаг сайн эмч гэж өөрийгөө танилцуулжээ.

	Тэр үед тэнд жадаар нэвт сүлбүүлсэн ариун бурхан Христосын хөрөг болон бусад сонин содон юм агуулсан нэгэн эмнэлгийн газарт зөндөө олон өвчтөн байсан юм санжээ. Элдэв бусын өвчинд баригдсан тэрхүү эрээвэр хураавар хүмүүсээс салахын түүс болсон эмнэлгийн захирал Ойленшпийгелийн зарлалыг уншмагцаа түүнд очиж, шан хөлс амлан учир байдлаа ярьжээ. Ойленшпийгел, хөлсөнд нь хоёр зуун алтан зоос өгвөл бүх өвчтөнийг анагааж өгөхөд бэлэн гэсэнд эмнэлгийн захирал за зүй хэмээн зөвшөөрчээ. Ойленшпийгел бас хэрвээ ганцхан л өвчтөнийг анагааж чадахгүй үлдээвэл ганц зоосны бутархай ч авахгүй гэсэнд эмнэлгийн захирал баярлахдаа хорин алтан зоос урьдчилан өгчээ.

	Ойленшпийгел хоёр зарц дагуулж аваад эмнэлэгт очиж өвчтөн бүртэй уулзан өвчнийх нь байдлын тухай зөндөө юм асуусны эцэст хүн бүрд аминчлан «Миний чамд хэлэх юмыг чи зөвхөн өөртөө хадгал, бусдад дамжуулж хэрхэвч үл болно!» гэхэд өвдөж шаналсан тэдгээр хүмүүс түүнд айхавтар итгэж эхэлжээ. Тэрхүү хүн бүрд аминчлаад байсан нууц нь «Та нарын дотроос нэгийг чинь шатааж үнсийг нь үлдсэнд нь өгөхгүй бол та нар цөмөөрөө эдгэрнэ гэж ярихгүй. Тэгэхдээ би та нарын хамгийн хүнд өвчтөнийг чинь шатаах болно. Миний бие эмнэлгийн захиралтай хамт эмнэлгийн хаалганд зогсоод эрүүл нь урагшаа гараад ир! гэж дуудна. Мунгинаж байгаад ард хоцруузай! Хэн ард хоцорсон нь бусдын идэш болно шүү!» гэсэн байжээ. Тэгээд шалгах өдөр ирэхэд хамгийн хойно хоцорчих вий гэж хүн бүхэн л айж болгоомжилсоор, цөмөөрөө, таягтай нь таягаа тулж, доголж, хазганаж, аахилж, чичирч, эцсийн хүчээ гарган өвчтэй цогцсоо чирсээр гараад иржээ. Ойленшпийгел өнөөх үгээ хэлэхэд арван жил орноос босоогүй хүн хүртэл урагшаа ахлаад гараад иржээ. Ингээд эмнэлэгт ганц ч хүн үлдсэнгүй тул Ойленшпийгел үгэндээ хүрсэн болж мөнгөө аваад явах болжээ. Эмнэлгийн захирал түүнд зөвхөн амласан мөнгөө өгөөд зогсоогүй бас ихэд талархаж байгаагаа илэрхийлэн, аян замд нь үдэн моринд нь түшин мордуулж өгчээ.

	Гэтэл гурван хоногийн дараа өнөөх өвчтөнүүд цөмөөрөө эмнэлэгтээ буцаж ирээд өвчин зовлонгоо тоочин гарчээ. Эмнэлгийн захирал «Юу болж байгаа нь энэ бил ээ?» Алдар цуутай эмч ирж та нарын өвчнийг анагаагаад, та нар чинь цөмөөрөө л эдгэрлээ, сэхлээ гэцгээсээр хөнгөн шингэн яваад өгсөн биш бил үү?» гэхэд өвчтөнүүд эмч тэднийг хэн ард хоцорсон нь шатаалгана гэж сүрдүүлснийг хэлжээ.

	Ойленшпийгелд хууртсанаа захирал одоо л нэг мэджээ. Тэр нэгэнт хуурдгаа хуураад, салгадгаа салгаад явчихсан учир яах ч арга үгүй байжээ. Эмнэлэг дахин өвчтөнөөр дүүрч, хоёр зуун алтан зоос хэзээ ч эргэн ирэхгүй замаараа орсон нь тэр байжээ.

	 


Талхтай хүнд талх өгдөг гэдэг зүйр үгний дагуу Ойленшпийгел талх худалдаж авсан тухай

	Үнэнч явбал талх олдоно гэдэг. Ойленшпийгел Хальберштадт хотод очоод зах зээлээр сэлгүүцэж явжээ. Тэр өвөл тун ч зутруу хүйтэн болжээ. Ойленшпийгел дотроо ийн боджээ. Өвөл зутруу, хавар хайруу байдаг. Талхтай хүнд талх өгдөг гэдэг нэг зүйр үг байдаг! Тэгээд хоёр шиллингийн талх худалдаж аваад, түүнийгээ ариун Стефаны дуганы урд вандан дээр тавьчхаад суугаад л байж, суугаад л байж. Тэгтэл нэгэн золбин нохой ирж талхнаас нь нэгийг зууж аваад булан тойрон зугтаахад Ойленшпийгел араас нь элдэж гарчээ. Энэ үед арван тооройгоо дагуулсан эмэгчин гахай хүрч ирэн вандантай нь түлхэн онхолдуулаад талхыг нь нэг нэгээр нь зуугаад арилаад өгчээ.

	Үүнийг харсан Ойленшпийгел элгээ хөштөл хөхөрч «Ийм ч хоосон үг байх гэж! Талхтай хүнд талх өгдөг гэж ярьдаг биш бил үү? Талхтай байсан чинь талх өгөх нь байтугай бүр аваад явчихлаа. Ай Хальберштадт, ай Хальберштадт3, нэрдээ чи юутай таараа вэ? Пиво, хоол чинь амттай байх юм, харин мөнгөний туламнуудыг чинь гахайн арьсаар оёсон юм санжээ!» гэж хэлээд Брауншвайг нутгийг чиглэн алхаж гарчээ.

	 


Ойленшпийгел Брауншвайгт очиж, талхчинд хөлсөөр хөлслөгдөж ууль далайн муур хийсэн тухай

	Брауншвайг нутгийн захад ороод ирвэл нэгэн талхны газар байх бөгөөд талхчин Ойленшпийгелийг дуудаж юу хийж явааг нь асуужээ. Тэгэхэд нь Ойленшпийгел «Би талх барьдаг хүн бил ээ» гэж өчжээ. Талхчин «Би талх барих зарцгүй болчхоод байна. Манайд хөлсөөр ажиллахгүй юу?» гэхэд Ойленшпийгел ч зөвшөөрч гэнэ. Тэнд хоёр өдөр ажиллаад байтал эзэн нь Ойленшпийгелийг оройн цагаар ажилла гэжээ. Учир нь Ойленшпийгел өглөөгүүр юм хийж гавиагүй ажээ.

	Тэгэхэд нь Ойленшпийгел «Тэгье, харин би юу барих вэ?» гэсэнд эзэн нэлээн ааштай хүн болох тул «Чи өөрийгөө талхчин хүн гэх мөртөө юу барихыг асуух нь уу? Юу барьдаг билээ дээ? Ууль, далайн муур барьдаг юм биш биз?» гэж ёжилжээ. Эзэн тэгээд л унтаад өгч гэнэ.

	Харин Ойленшпийгел талх барьдаг байранд орж, хамаг зуурмагаар өрөөнд арай гэж багтахаар тийм олон ууль, далайн муур бариад хайрчээ.

	Эзэн өглөө босоод Ойленшпийгелийн ажилд туслахаар талх барьдаг байранд ороод иртэл ганц ч талх байсангүй, хаашаа л харна, ууль, далайн муур овоорч, ярайн хэвтэх ажээ. Эзэн уурлаж «Ээ, халуурч үхмэр! Юу гэгч хийчхээд байгаа чинь энэ вэ?» гэж хашхирвал, Ойленшпийгел, «Таны л хэлснээр ууль, далайн муур барьчихлаа» гэж хэнэг ч үгүй хариулжээ. Эзэн, Ойленшпийгелийн зах дээрээс шүүрч аваад «Үүгээр чинь би яах юм бэ? Хэн ч үүнийг авахгүй! Хайран ч мөнгө минь! Алив хө, гурилын минь үнийг төлөөд аль! гэж хашхирсанд, Ойленшпийгел: «Ууль, далайн муур цөм минийх болбол гурилын тань үнийг өгч бололгүй яах вэ» гэжээ. Эзэнд ч зөрөөд байх шалтгаангүй байжээ.

	Ойленшпийгел гурилын үнийг төлж өгөөд хамаг ууль, далайн муураа сагсанд хийж аваад «Галзуу хүн» гэдэг буудлын газар луу алхчихжээ. Тийшээ явах замдаа «Брауншвайгт ч уг нь ямар ч марзан хачин юмыг аргалаад мөнгө болгочихдог гэж ярьдаг сан даа» гэж эргэцүүлэн бодоод сүмийн урд зогсон наймаалж гарчээ. Хамаг ууль, далайн муураас ганцыг ч үлдээлгүй худалдаалаад олсон мөнгөө тоолж үзвэл гурилын төлбөрт өгснөөс хамаагүй илүү байжээ.

	Талхчин энэ тухай дуулаад хайрахад зарцуулсан түлээний үнэ, хайрсны хөлсийг нэхэж авахаар сүмийн зүг унасан малгайгаа авах сэхээгүй гүйсэн авч нэгэнт хожимдсон байжээ. Хийдэг наймаагаа хийгээд, хонждог мөнгөө хонжиж халаасандаа шургуулсан Ойленшпийгел юу л гэж түүний ирэхийг хүлээгээд сууж байх билээ дээ!

	 


Ойленшпийгел данийн хааны сангаас морио алтан тахаар тахлуулж авсан тухай

	Ойленшпийгелийн нэр алдар, адал явдал газар газрын хаад ноёдын сонорт хүрч түүнтэй биеэр уулзах сан гэдэг хүсэл төрүүлдэг байжээ. Тэгээд тэд Ойленшпийгелтэй уулзахдаа түүнээс хувцас хунар, морь, хар, мөнгө, хоол харамладаггүй байжээ.

Автоматаар үүсгэсэн тайлбар]

	 

	Нэгэнтээ Ойленшпийгел данийн хааны ордонд хүрэлцэн ирэхэд хаан их л найр тавин хүлээн авч, ямар нэгэн сонин юм үзүүлэхийг гуйгаад, шанд нь морио хамгийн сайн тахаар тахлуулж ав гэжээ. Ойленшпийгел хаанаас «Таны үгэнд бүрэн итгэж болох уу?» гэж лавлан асуухад хаан «Миний хэлснээр л хийвэл болно» гэжээ.

	Ойленшпийгел тэндээсээ мордож инжаанд очиж мориндоо мөнгөн хадаасаар алтан тах хадуулж аваад хаанд ирж тахны үнийг төлнө үү гэсэнд хаан «Тэгье, тэгье» гэснээ бичээчдээ хандан, «Ойленшпийгелийн морийг тахалсан тахны үнэ миний сангаас гарна» гэжээ. Бичээч зүгээр л нэг тах юм байх гэж боджээ. Гэтэл бичээч инжаанд очоод тахны үнийг асуувал данийн зуун маркийн үнэтэй алтан тах байсан юм санжээ. Бичээч хаандаа очиж учрыг айлтгасанд хаан Ойленшпийгелийг дуудаж ирүүлээд «Ойленшпийгел, чи ямар гэгч үнэтэй тахаар морио тахлуулах чинь энэ вэ? Би бүх морио ийм үнэтэй тахаар тахлуулах юм бол гүрэн улсаа худалдахад хүрэх болно. Чамайг би морио алтаар тахлуул гээгүй юм сан» гэжээ. Түүнд Ойленшпийгел «Өршөөлт хаан минь, та надад хамгийн сайн тахаар морио тахлуулж ав гэсэн бил ээ. Би таны үгийг зөрчиж зүрхэлсэнгүй. Үнэндээ алт мөнгөөр хийсэн тахнаас илүү ямар сайн тах байх билээ дээ?» гэж өчсөнд хаан: «Чи бол энэ ордон дахь хамаг зарц доодсын дотроос миний хамгийн хайртай хүн. Чи миний үгийг тун сайн биелүүлдэг юм байна» гэж хэлсээр зуун маркийг инжаанд өгүүлжээ.

	Тэгээд Ойленшпийгел алтан тахыг сугалж оронд нь морио төмөр тахаар тахлуулж аваад хааныг насан өөд болтол тэндээсээ яваагүй ажээ.


Лунебургийн вант улсын нутагт зорчихыг нь цаазлан хориглосноос болж Ойленшпийгел мориныхоо гэдсийг хагалж, дотор нь орж зогсоход хүрсэн тухай

	Лунебург нутгийн Целле хэмээх газар Ойленшпийгел бас л нэг бүтэлгүй хэрэг тарьчихжээ. Ингээд тэндхийн ван түүнд улсынхаа нутгаар зорчихыг цаазлан хориглож, хэрэв энэ цаазыг зөрчиж яваад баригдвал, шууд дүүжлэн алах зар тараажээ. Гэвч Ойленшпийгел тэр зэргийн юмыг тоох хүн биш дээ. Дураа хүрсэн цагт явган ч бай, морьтой ч бай тэр нутгаар дайраад л гардаг байжээ.

	Тэгтэл нэг удаа хориотой газраар явж байгаад гай болоход бүр вантай өөртэй нь халз тулгарчихжээ. Вангаас зугтаад ч хаашаа гарах бил ээ? Омголон хөлгөөрөө хөөж гүйцээд, хурц мэсээрээ хүү татаж, дүүжлэн алах нь тэдний дур биз гэж бодтол гэнэт нэг сайхан бодол ороод иржээ. Тэгээд мориноосоо үсрэн буунгуут хутгаар хэвлий биеийг нь хага татаж, гэдэс дотрыг нь авч хаяад, дотор нь ороод зогсчихжээ.

Автоматаар үүсгэсэн тайлбар]

	 

	Ванг дагуулуудтайгаа хүрээд ирэхэд зарц нар «Эзэн ван та Ойленшпийгелийн мориныхоо гэдэс дотор ороод зогсчихсон байгааг хараач» гэж шуугилджээ. Ван Ойленшпийгелд тулж очоод: «Энэ чинь чи байсан юм вий? Сэг дотор орчихсон энд юугаа хийж байгаа юм? Миний газар нутагт зорчих явдал чиний хувьд цаазтайг, хэрэв үүнийг зөрчвөл бариад аль ойрхон байгаа модонд аваачиж сунайтал дүүжилчих учиртайг чи мэднэ биз дээ?» гэсэнд Ойленшпийгел: «Өршөөлт эзэн ван минь ээ, Миний бие дүүжлүүлэхээр тийм муу хэрэг хийгээгүй тул, таныг амь насыг минь өршөөх байх гэж итгэнэ» хэмээн өчихөд ван «Гэм хийгээгүй юм бол наашаа хүрч ирээд нотлоод аль! Тэгээд бас морины адасга дотор орчхоод байгаа чинь ямар учиртай бил ээ?» гэж зандарчээ. Үүнд Ойленшпийгел мориныхоо гэдсэнд зогссон хэвээр «Өршөөлт эзэн, эрхэм дээд төрөлт ван минь ээ, би таны шийтгэлээс айгаад үг өчих тэнхэл үгүй байна. Гэвч хэн хүн бор гэртээ богд, хар гэртээ хаан гэдэг үгийг миний бие насан туршдаа сонссоор ирсэн бил ээ» гэж хариулахад ван хөхөрч «Ингээд л чи миний газар нутаг дээр гишгэлгүй байж чадах юм уу?» гэсэнд: Ойленшпийгел «Өршөөлт эзэн таны тааллаар тэгэлгүй яах вэ дээ, тэгэлгүй яах вэ» гэжээ. Үүнийг сонссон ван «Тийм л юм бол энэ чигээрээ байж байгаарай!» гэчхээд давхин оджээ. Ванг бараа бологсодтойгоо далд орсон хойно мориныхоо сэг дотроос үсрэн гарч, үхсэн мориндоо хандан «Амийг минь аварсанд чамдаа баярлалаа, хайрт хөлөг минь! Хон хэрээ миний сэгийг тоншсоноос чинийхийг тонших нь арай л дээр байсан биз. Эндээ үүрд тайван нойрс доо!» гэж хэлээд аян замаа хөөн алхаж гарчээ.

	 


Ойленшпийгел Лунебург нутгийн нэгэн тариачнаас тэрэг дүүрэн шороо худалдаж аваад түүн дотор сууж өөрийн газар дээрээ байгаа хүн болсон тухай

	Ойленшпийгел дахиад морьтой болсноор барахгүй бас нэгэн бяцхан тэрэгтэй ч болж түүнийгээ мориндоо хөллөж аваад өнөөх л гайт Лунебург нутагт орж иржээ. Тэр бээр Целле хавийн нэгэн тосгонд очиж, ван хэдийд тийшээ ирэх тухай сураг ажиг тавин явжээ. Тэгж явахдаа нэгэн тариачинтай тааралдаж, түүнээс дэргэдэх тариалангийн талбай хэнийх болохыг асуусанд тариачны өөрийнх нь байжээ. Тэгэхээр нь Ойленшпийгел тариачнаас «Нэг тэрэг шороо ямар үнэтэй вэ?» гэсэнд тариачин, «Ганц бутархай зоос л болно биз» гэжээ. Ойленшпийгел мөнгөө өгч тэрэг дүүрэн шороо ачиж аваад дотор нь шигдэн суугаад Аллер голын эрэг дээрх Целле цайз руу явжээ.

Автоматаар үүсгэсэн тайлбар]

	 

	Ван дал мөрөө далдартал тэрэгтэй шороонд шигдэж суусан Ойленшпийгелийг харчхаад «Ойленшпийгел ээ, би газар нутгаа чамд цаазлан хориглосон, чамайг энд баривчилбал дүүжилж алах учиртай бил ээ» гэсэнд Ойленшпийгел «Өршөөлт Эзэн минь би таны газар нутаг дээр бус, харин бутархай зоосоор худалдаж авсан өөрийнхөө газар дээр сууж байгаа бил ээ» гэж өчжээ. Тэгэхэд нь ван «Газартайгаа миний нутгаас зайл, тэгэхгүй бол чамайг морь, тэрэгтэй чинь дүүжлүүлж орхино шүү» гэхэд Ойленшпийгел тэрэгтэй шороон дотроосоо үсрэн босож ирээд мориндоо мордож газраа тэрэгтэй нь орхичхоод вангийн нутгаас давхин зайлжээ. Тэнд орших нэгэн гүүрний өмнөхөн талд Ойленшпийгелийн газар гэж нэрлэгдсэн нэгэн овгор шороо өнөө хүртэл байдаг юм гэнэ лээ.

	 


Ойленшпийгел Хессен нутгийн гүнгийн зураач болж түүний зурсныг харахгүй байгаа хүн бол хоноцын хүүхэд гэж итгүүлсэн тухай

	Ойленшпийгел Саксон нутгийг хөндлөн гулд хэсүүчилж гүйцээд тэндхийн өнчин хүүхэд, өлөгчин нохой түүнийг андахгүй болоод ирэхэд Хессен нутагт очиж бас л хачин хачин хэрэг өдүүлсээр явжээ. Хессенд орж ирмэгц юуны өмнө л Марбург хотын гүнгийн ордны зүг явжээ. Гүн түүнээс юу хийж явааг нь асуухад «Өршөөлт эзэн минь, би урлагийн хүн бил ээ» гэжээ. Гүн өөрөө алхимээр4 оролдох дуртай хүн байсан тул Ойленшпийгелийг алт үйлдэгч биз ээ гэж бодоод ихэд баярлажээ. Тэгээд «Алт үйлдэгч үү?» гэж асуусанд Ойленшпийгел «үгүй бил ээ, өршөөлт эзэн минь, миний бие болбоос зураач бөгөөд надтай эн зэрэгцэх зураач хаана ч үгүй бил ээ» гэж өчжээ. Гүн «Тэгвэл зурсан зургаасаа ганц хоёрыг үзүүлээч» гэсэнд Ойленшпийгел «Бололгүй яах вэ, өршөөлт эзэн минь» гээд фландер нутгаар явж байхад худалдаж авсан хэдэн сайхан зургаа шуудайнаасаа гарган үзүүлжээ. Тэр нь гүнд их л таалагдсан тул: «Эрхэм зураач та миний ордны том танхимын хананд Хессений гүнгийн гарал үүслийг, түүний Унгарын хаан болон бусад эрхэм дээдэстэй төрлийн ямар холбоотой болохыг үзүүлсэн хөрөг зураг бүтээвэл юу авах сан бол?» гэж асуухад Ойленшпийгел: «Өршөөлт эзэн минь, таны хүсэж байгаа тэр бүх зургийг бүтээхэд дөрвөн зуун алтан зоос л орох юм байна даа» гэжээ. Гүн «Танд би дөрвөн зуун алтан зоосны чинь дээр муугүй бэлэг өгнө» гэснээр тэдний яриа тохирч, будаг шунх худалдан авах, туслагч хөлслөн авахад зориулан гүн Ойленшпийгелд зуун алтан зоос давын өмнө олгожээ. Ойленшпийгел гурван туслагч хөлсөлж аваад ажилдаа орохын өмнө бүх ажил дуустал танхимд гурван туслагчаас өөр хэнийг ч оруулахгүй байх талаар гүнгийн ам өчгийг авчээ. Ойленшпийгел ч туслагч нартайгаа зовлонгүй тохиролцож, тэд хэнд ч нууц задлахгүй гэж андгайлжээ. Туслагч нарт шатар матар тоглож л цагийг өнгөрөөхөөс өөр хийх ажил байсангүй. Гэвч Ойленшпийгел тэдэнд ажлын хөлс өгөхөөр болжээ. Ажил хийлгүйгээр ажлын хөлс авахад тэд нар ч баяртай л байсан байлгүй яав гэж.

	Долоо хоносон ч юм уу, сар болсон ч юм уу, нэг өдөр гүн Ойленшпийгелийн туслагч нартайгаа зурсан зургийг үзэхийг хүсжээ. «Ай даа хүндэт мастер, бид таны бүтээсэн бүтээлийг үзэхийг хязгааргүй хүснэ. Бидэнд танхимд орохыг зөвшөөрөөч!» гэсэн гүнгийн гуйлтад Ойленшпийгел «болох юм аа, эзэн минь. Тэгэхдээ нэг зүйлийг би танаас гуйхыг хүсэж байна. Таны бараа бологсдын дотор хоноцын хүү байвал миний зурсныг харахгүй байх шүү» гэж хариулахад гүн «Гайхалтай сайхан хэрэг байна, мастер!» гэж уулга алджээ. Тэгээд гүнтэн бараа бологсодтойгоо хамт ороод ирэхэд Ойленшпийгел хананы урдуур татсан хөшгийг эвтэйхэн гэгч нь ярж, саваа бариад ийн тайлбарлаж гарчээ. «Өршөөлт эзэн минь, та энэ хүнийг хараарай. Энэ бол угтаа Ромын угсаатан Баварийн ван байгаад сүүлдээ эзэн хаан болсон номой Юстинианы охинтой гэрлэсэн их хүн - Хессений анхны гүн. Энэ хүн Адольфусыг, Адольфус Хар Вильхелмийг, Вильхелм Номой Лудвихийг төрүүлсээр түүний үр угсаа нь эдүгээ эрхэм дээд гүн та ажээ. Ингээд миний урласан энэхүү уран чадвар, өнгө үзэмж төгс бүтээл танд гологдохгүй байх гэж бат итгэнэ»...

Автоматаар үүсгэсэн тайлбар]

	 

	Гүнгийн харахад ердөө л жаазанд толийтол татсан урт цагаан даавуунаас өөр юу ч үгүй байсан тул би чинь ингэхэд хоноцын хүү болж байна уу? гэж сэтгэл түгшин бодсон боловч эндээс хурдхан зайлахын түүс болж «Мастер аа, таны бүтээл бидэнд их таалагдаж байна. Харин бидэнд үүнийг нарийн ойлгох мэдэц дутаж байх шиг байна» гээд танхимаас хурдхан гарчээ.

	Гүнг гэртээ ирэхэд хатан нь «Зураач юу л зурсан байна даа, өршөөлт эзэн минь? Таныг харахад ажлаа хэр сайн хийж байх шиг байна? Би тэр хүнд чинь нэг л сайн итгэж өгөхгүй, зальтай луйварчин этгээд болов уу гэж бодоод байх юм» гэсэнд гүн «Хонгор хатан минь, түүний зурсан нь надад аятайхан санагдаж байна. Буруу зөрүү юм санаад яах вэ» гэж хариулжээ. Тэгэхээр хатан нь «Өршөөлт эзэн минь, бид түүнийг бас үзэж болох болов уу?» гэвэл гүн «Өөрөөс нь зөвшөөрөл аваад үзэхэд бололгүй яах вэ дээ» гэжээ. Тэгээд гүнгийн хатан Ойленшпийгелийг дуудан ирүүлж түүний зурсан зүйлийг үзэх гэсэн хүслээ илэрхийлбэл Ойленшпийгел мөн л хоноцын хүүхэд түүний бүтээснийг харж эс чадна гэдэг тайлбараа хэлж, зөвшөөрчээ. Хатан найман шивэгчин, ордныхны зугааг гаргадаг балай эмийг дагуулаад танхимд оржээ. Ойленшпийгел мөн л урьдын адил хөшгийг ярж гүнгийн гарал үүслийн тухай ярьж гарчээ. Хатан болон түүний найман шивэгчний аль нь ч зургийг сайшаасан юм уу, муушаасан зүйл юу ч дуугарсангүй. Хүн бүр л дотроо «Би хоноцын хүүхэд байсан юм болов уу?» хэмээн сэтгэл түгшин бодож байжээ. Харин тэгтэл ордны балай авгай л «Зураач гуай, энд чинь зургийн дүрстэй юм юу ч алга байна. Хоноцын хүүхэд байтугай юу ч байсан тэр би л юу ч харахгүй байна!» гэсэнд Ойленшпийгел "За одоо л болохоо байх нь! Балай тэнэг л үнэнийг ярьдаг санж. Зайлах л болж дээ" гэж бодсоноо балай эмийн хэлснийг наргиан болгон өнгөрүүлэхийг оролдож үзжээ.

	Гүн, хатнаа гарч ирэхэд нь Ойленшпийгелийн зураг хэр таалагдсаныг асуухад «Өршөөлт эзэн минь, энэ тухай миний сэтгэгдэл таныхаас зөрөхгүй байна. Харин балай эм л юу ч харсангүй гэнэ. Миний найман шивэгчин ч бас ингэж байна. Зальхай этгээдэд чадуулж байгаа юм биш биз гэж санаа зовнино» гэсэнд гүнгийн сэтгэл ч бас сэрдхийн эргэлзэж эхэлсэн боловч юу ч гэсэн ажлаа бүрэн дуусга гэж Ойленшпийгелд хэлүүлжээ. Тэрээр ордны бүх хүмүүс цөмөөрөө үзэг, ингэснээр бас рыцаруудын хэн нь хоноцын хүүхэд болохыг тогтоож авч болох юм гэж гүн боджээ.

	Харин Ойленшпийгел туслагч нараа тарааж, гүнгийн мөнгөний нярваас урьдчилгаанд дахин 100 алтан зоос аваад, тэндээсээ зайлж оджээ.

	Маргааш нь гүн зураачийг сураглавал олдохгүй байжээ. Тэгэхээр гүн түүний юу зурсныг нэг нь харахгүй ч гэсэн, нөгөө нь харж юу магад гэж бодоод ордныхныг цөмийг нь дагуулан танхимд орвол хэн нь ч юу ч олж харсангүй, дув дуугүй зогсоцгооход гүн арга буюу «За хууртсанаа хүлээх үү дээ. Уг нь миний бие Ойленшпийгел гэгчийг огтхон ч сонирхож яваагүй юм сан. Тэгтэл өөрөө эрж сураад хүрээд ирдэг байна шүү. Алдсан гурван зуун алтан зоосондоо харамсахаа ч больё. Ойленшпийгел түүнийг авснаараа аваг, харин ахин миний эзэмшил нутагт хөл тавихгүй нь мэдээж!» гэж өөрийгөө болон өрөөл бусдыг тайтгаруулжээ. Харин Ойленшпийгел Марбургаас ийнхүү балрахын даваан дээр зайлж гарснаас хойш тэр зураг гэгчтэй нь дахиад хэзээ ч орооцолдож яваагүй юм гэнэ дээ.

	 


Ойленшпийгел Прагын их сургуулийн оюутнуудтай ном хаялцан дийлж гарсан тухай

	Ойленшпийгел Марбургаас гараад Прага руу явжээ. Энэ нь христосын шашинд харш Уиклит5 гэгчийн үзэл санааг Ян Хусын дэлгэрүүлэхээс өмнөх үе байсан тул тэнд «сайн сайн шүтлэгтнүүд» сууж байсан юм санжээ.

	Мань эр тэнд очоод өөрийгөө хүний хариулж мэдэхгүй хэцүү хэрэг асуулт бүхнийг хариулж чадах авьяас билигтэн хэмээн зарлаж үүнийгээ олон хувь бичүүлээд сүм, их сургуулийн хаалга болгон дээ хаджээ.

	Энэ явдал их сургуулийн захирлын уур уцаарыг хүргэжээ. Зөвхөн их сургуулийн эрхэм хүндэт захирал төдийгүй бас оюутан, багш нар ч ийм өрсөлдөгч гарч ирсэнд дургүйцэн зэвүүрхжээ. Тэд Ойленшпийгелийн хариулж чадахааргүй тийм асуулт олох гэж чилтлээ сууж зөвлөжээ. Тэгээд олсон тэр асуудлыг их сургуулийн захирал өөрөө Ойленшпийгелээс асуухаар шийдэж, Ойленшпийгелд маргааш ирж бүх их сургуулийнхны өмнө төвөгтэй асуултад хариулж, түмэн олонд авьяас билгээрээ гайхуулна уу гэсэн урилга явуулжээ. Урилгандаа бас авьяас билгээ олны өмнө ингэж шалгуулаагүй цагт түүний үгэнд хэн ч итгэхгүй гэж тэмдэглэжээ. Ойленшпийгел урилга авчирсан зарлагад «Би тэртэй тэргүй ингэе гэж бодож байсан бөгөөд асуултад энэ удаа ч гэсэн эр хүн шиг хариулт өгнө гэж итгэж байна. Үүнийг тэр ноёддоо хэлээрэй!» гэжээ.

	Маргааш нь их сургуулийн бүх эрдэмтэн мэргэд цугларч, Ойленшпийгел ч оюутнууд дайрч магадгүй гэж болгоомжлон буусан буудлынхаа эзнээс авхуулаад нэлээд олон хүн дагуулсаар хүрээд иржээ. Тэгээд Ойленшпийгел илтгэгчийн өндөр сандал дээр гарч, хүч тавин бэлдсэн асуултад хариулах болжээ. «Далайн ус хэдэн хувин болохыг хэлж үүнийгээ нотол!» гэсэн захирлын анхны асуултад Ойленшпийгел огтхон ч түгдрэлгүй «Эрхэмсэг ноён захирал аа, энэ амархан, та түүнд цутгаж байгаа бүх гол мөрний усыг түр зогсоож байхгүй юу, тэгвэл би далайн ус хэдэн хувин болохыг хэмжээд, үүнийгээ танд нотлоод өгье» хэмээн хариулжээ. Захирал яаж далайд цутгаж байгаа гол мөрний усыг зогсоож чадах вэ дээ. Ойленшпийгелээр далайн ус хэмжүүлэх гэсэнгүй, энэ асуултыг ингээд л орхижээ. Их сургуулийн эрхэмсэг захирал баахан ичингүйрсэн байдалтай босож ирээд «Адамын6» амьдарч байсан өдрөөс эдүгээ хүртэл яг хэдэн өдөр өнгөрснийг хэл!» хэмээн хоёр дахь асуултаа асуусанд Ойленшпийгел «Ерөөсөө л долоон хоног. Хуучин долоо хоног өнгөрмөгц, шинэ долоон хоног эхэлдэг. Ертөнцийн эцэс төгсгөл хүртэл ийм л байх болно» гэжээ.

	Их сургуулийн эрхэмсэг захирал ингээд гурав дахь асуултдаа оржээ. «Дэлхийн төв хаана байгааг шууд хэл!» гэсэнд Ойленшпийгел бас торох түгдрэх юмгүйгээр яг миний энэ зогсож байгаа газар дэлхийн төв байна. Худлаа гэвэл та одоохон утас аваад хэмжээд үзчих. Тэгээд ганцхан хуруу л зөрвөл би худалч болъё» гэсэнд захирал утас татаж дэлхийн төвийг хэмжих гэж мунгинаснаас Ойленшпийгелийн хэлснийг зөвд тооцсон нь дээр гэж бодоод асуултыг хариулсанд тооцжээ. Их сургуулийн эрхэмсэг захирал гуай одоо дөрөв дэх асуултаа «Газраас тэнгэр хүртэл хэр хол болохыг хэлээдэх!» хэмээн хор шарандаа бүр багтрах шахам хашхирчээ. Ойленшпийгел мөн л торох түгдрэх юмгүйгээр «Ойрхоон. Тэнгэрт ярьсныг газар дээр сонсдог. Та тэнгэрт гараач. Би энд шивнэж ярья. Хэрэв миний хэлсэн танд сонсогдохгүй юм бол, би худалч болъё» гэсэнд захирал тэнгэрт гарах аргагүй тул асуултыг хариулсанд тооцжээ. Ингээд их сургуулийн эрхэм хүндэт захирал «Тэнгэр хэр том бэ?» хэмээн тав дахь асуултаа асууж гэнэ. Үүнд Ойленшпийгел «Тэнгэр яг мянган алд өргөн, мянган тохой зузаан. Хэрэв та үүнд итгэхгүй байгаа юм бол нар, сар, од, гараг цөмийг нь авчирч зэрэгцүүлж тавиад хэмжээд үз л дээ. Тэгвэл та хэчнээн дургүйлхээд ч нэмэргүй, яг л миний хэлсэн тоо гарна» гэжээ.

	Яая гэх вэ дээ? Ойленшпийгел тэднээс цөмөөс нь илүү ухаантай тул түүний хэлснийг няцаах арга даан ч байсангүй.

	Ойленшпийгел ч гэсэн тэнд цаашаа юу болохыг хүлээгээд байхыг хүссэнгүй. Дийлэгдсэндээ шаралхсан эрхмүүд хорлож магадгүй гэж айгаад Эрфурт хотыг чиглээд алхаж гарчээ.

	 


Ойленшпийгел Эрфурт хотноо илжгийг ном уншихад сургасан тухай

	Ойленшпийгел Прагын их сургуулийнхныг тэгтэл сайн чадчихаад түүнээсээ баахан айж газар унасан малгайгаа шүүрч авах хариугүй яаран яарсаар Эрфурт хотод хүрч иржээ. Гэвч Эрфурт хотод бас л багагүй алдартай их сургууль байсан тул цаашаа явсангүй, тэнд сууж өнөөх л зарлалаа газар сайгүй хаджээ. Эрфуртийн их сургуулийнхан Ойленшпийгелийн уран залийн тухай их зүйл сонссон, тэр ч байтугай Прагын их сургуулийнхныг хэрхэн дөнгөснийг хүртэл дуулж амжсан болохоор түүний тараасан зарлалыг уншаад их л болгоомжлон зөвлөлджээ. Тэгээд тэд Ойленшпийгелээр нэгэн илжгэнд ном заалгахаар болжээ. Тэр үед Эрфуртэд хөгшин залуу илжигнээс их юмгүй байжээ. Ойленшпийгелийг авчруулаад тэд «Эрдэмтэн гуай, та ямар ч адгуусыг богино хугацааны дотор уншиж бичихэд сургаж чадна гэж зар хаджээ. Иймээс манай их сургуулийнхан танаар нэгэн залуу илжгэнд ном заалгаж авмаар байна. Та үүнийг чадна байх гэдэгтээ найдаж байна уу?» гэсэнд Ойленшпийгел «Чадна, харин илжгэнд хэл сургах гэдэг бол хамгийн хүнд ажил тул нэлээд урт хугацаа л хэрэгтэй болох байх» гэжээ. Тэгээд тэд Ойленшпийгелд хорин жилийн хугацаа өгчээ. Ингэхэд Ойленшпийгел «Бид гурвуулаа байна. Энэ завсар их сургуулийн захирал, илжиг бид гурвын хэн нэг маань л үхчихвэл гэрээ тэртэй тэргүй биелж чадахгүй болно шүү дээ» хэмээн сэтгэжээ. Тэгээд Ойленшпийгел урьдчилгаанд 500 алтан зоос аваад, илжгээ хөтлөн эзэн нь баахан этгээд зантай «Цамхаг» гэдэг буудлын газар очиж байрлажээ. Шавьдаа зориулж саравч бариулаад, тосгуур дээр нь нэгэн навтас болсон ном тавиад номын хуудаснуудын завсраар овьёос хийжээ. Тэг тэгсээр илжиг үүнд нь бүр дасаж, хошуугаараа номын хуудсыг эргүүлж, овьёосыг түүж иддэг болжээ. Хуудас эргүүлэхэд овьёос байхгүй бол хөөрхий адгуус «И-А», «И-А» гэж орилж гардаг болжээ. Үүнийг ажигласан Ойленшпийгел их сургуулийн хүндэт захиралд очиж «Хүндэт захирал аа, миний шавь энэ хооронд юу сурсныг та очиж үзнэ үү?» гэсэнд захирал; «Шавь чинь бүр үнэхээр юм сурч байна гэж үү?» хэмээн гайхан асуужээ. Үүнд Ойленшпийгел «Уг нь та надад бэрх л мулгуу амьтныг шавь оруулжээ. Түүнийг сургана гэдэг чинь ёстой л тамын ажил байна. Гэхдээ яах вэ, их хүч зарсны үрээр хэд гурван үсэг гадарлах болсон. Ялангуяа эгшиг авиаг дуудахдаа бүр овоо болсон шүү. Өөрөө очиж үзэхийг хүсвэл та ингээд л надтай яв л даа» гэжээ.

	Хөөрхий шавь нь тэр өдөр өдрийн гурван цаг хүртэл мацаг барьсан юм санжээ. Ойленшпийгел их сургуулийн захирал эрдэмтэй, цолтой нэлээд олон хүн дагуулж ирээд тосгуур дээр нь нэгэн ном хаямагц хөөрхий өлссөн амьтан овьёос эрж номын хуудсыг хошуугаараа эргүүлж эхэлснээ овьёос гарахгүй болохоор нь «И-А», «И-А» гэж гомдолтойгоор орилж гарчээ. Тэгэхлээр нь Ойленшпийгел «За тэр харцгаав уу эрхмүүд ээ, и, а хоёр эгшгийг бүр дажгүй хэлдэг болсон шүү. Ингээд цаашдаа муугүй сурна гэдэгт би эргэлзэхгүй байна» гэж их л додигор өгүүлжээ. Удалгүй их сургуулийн захирал нас барахад Ойленшпийгел шавиа толгой хандсан зүгт нь тавьж явуулаад олсон мөнгөө нэг тоолж үзчихээд, Эрфуртийг орхин явжээ. Тэгэхдээ Эрфуртийн байдаг илжгийг сургах гэвэл их урт удаан цаг хугацаа хэрэгтэй юм байна даа гэж боджээ.

	 


Ойленшпийгел Тюринген нутагт очиж арьс угаасан тухай

	Ойленшпийгел Тюринген нутгаар явж байтал Нийнштеттен гэдэг тосгонд хоног таарчээ. Тэгээд нэгэн буудлын газрын үүдэнд очтол буудлын эзэгтэй гарч ирээд юун хүн болохыг нь асуужээ. Ойленшпийгел «Би бол үргэлж юмны үнэнийг хэлдэг хүн бил ээ» гэжээ. Тэгэхээр нь эзэгтэй: «Юмны үнэнийг хэлдэг хүнд би дуртай. Манай буудалд хоно доо» гээд буудалдаа оруулжээ. Тэгтэл Ойленшпийгел эзэгтэйн хялар болохыг ажиглачхаад «Хүүш ээ, хялар авгай, би таяг үүргэвчээ хаана тавьж, өөрөө хаана суух бил ээ» гэж асуусанд эзэгтэй «Ээ, сайны бараа харалгүй хоцормор! Намайг хялар нүдтэй гэж хэн ч зэмлэж яваагүй бил ээ» гэж ундууцжээ. Үүнд Ойленшпийгел «Эзэгтэй минь, миний бие юмны үнэнийг л хэлдэг тул ингэж хэлчихсэн бил ээ» гэж учирласанд эзэгтэй ч тайтгарч инээд алджээ. Тэгээд үдэш болж Ойленшпийгел эзэгтэйтэй энэ тэрийн тухай хүүрнэлдэж суухдаа өөрийгөө хуучирсан арьсыг шив шинэ болтол нь угаадаг хүн гэчихсэнд эзэгтэй баярлан хөл хөөрцөг болж жаал арьсан эдлэл угаалгаж авах юм сан гэжээ. Эзэгтэй ганцхан өөрийнхөө юм хумыг угаалгаж авах гэснээр ч барахгүй бас айлынхаа авгай нарт хэл хүргэж, тэд нар нь цаашаа амнаас ам дамжуулж, босгоноос босго алхсаар, маргааш өдөр нь тосгоны хамаг авгайчуул байгаа л бүх арьсан эдлэлээ угаалгахаар авчирчээ. Тэгэхэд нь Ойленшпийгел: «Үүнийг чинь сүүнд чанадаг юм. Сүү олж ирцгээ» гэхэд хуучин юмаа шинэ болгуулж авах гэсэн авгайчуул байгаа л сүүгээ авчирчээ. Тэгэхээр нь Ойленшпийгел гурван том тогоо олж ирээд, сүүгээ хийгээд түүнд хамаг арьсан эдлэлийг чанаж гарч дээ. 

	Тэгж тэгж эцэст нь: «За та нар одоо модонд явж, нойтон далдуу мод олж ирээд тун нимгэн нимгэн залтас болгон хагалж өгөөрэй. Та нарыг иртэл би юмыг чинь тогооноос гаргаад байя. Жинхэнэ угаахад нойтон далдуу хэрэгтэй» гэсэнд ажлаа бүтээлгэж авах гэсэн авгайчуул хоёр хэлүүлсэнгүй, хүүхэд шуухдаа дагуулаад, сүх олсоо аваад ой руу жирийлгэчихжээ. Хүүхдүүдийнхээ гараас хөтлөөд «Ай хө шинэ эд, Ай хө сайхан эд» гэж хоолой нийлүүлэн дуулсаар холдож яваа тэдний хойноос Ойленшпийгел: «Та нарын эд юм чинь шинэ болох арай л болоогүй байна даа!» гэж инээжээ. Авгайчуудыг ийнхүү яваад өгсний дараа мань хүн галаа чинээнд нь тултал өрдчихөөд, тогоонуудыг юутай хийтэй нь орхиод зайлаад өгчээ.

	Авгайчуулыг нойтон мод үүрч аахилж уухилсаар хүрээд ирэхэд Ойленшпийгел байсангүй гэнэ. Тэгэхээр нь юмаа тогоон дотроос гаргаж авах гээд яаран шамдан зүг зүгээс нь модоор шорлосонд цавуу болтол ялз чануулсан арьс хүрсэн газраар л зунгааран тасарч байжээ. Тэгээд тэд баахан гайхан, Ойленшпийгелийг ирээд өөрөө янзлах юм байлгүй гэж хамаг арьсаа тогоонд нь үлдээжээ.

	Тюринген нутгийн Нийнштетт гэдэг тэрхүү тосгонд юу нь үл мэдэгдэх хөшилдөж наалдсан юмтай гурван том тогоо өнөө хүртэл байдаг бөгөөд учрыг асуувал Ойленшпийгелийн эргэж ирээд угаахыг нь хүлээж байгаа өнөөх арьс хөрс нь юм гэдэг.

	 


Ойленшпийгел хохимой толгойгоор хүн эмчилсэн тухай

	Ойленшпийгел явсан газраа л хэрэг өдүүлсээр байгаад сүүл сүүлдээ бүр орох орон, очих зүггүй болж, нэг тийшээ аргагүй явах хэрэг гарвал хувцас хунараа сольж, царай зүсээ өөрчлөхөөс өөр замгүй болоод иржээ. Гэвч тэр бээр гар хумин гэртээ суугаад байхын арга байсангүй, арга залиар олсон арав таван зоос нь ч дуусах тийшээ хандаж иржээ. Тэгэхээр нь мань хүн хүний гавал олж мөнгөөр бүслээд ариун шүтээний наймаачин болж, лам хувцас өмсөж нэг банди дагуулж аваад гараад өгчээ. Тэгээд санваартан лам, ламбугай нар нь ном уншиж буян үйлдэхээс, сархад эргүүлж зугаагаа тайлахын хүслэнд автсан Поммерн нутагт ирж, сүмийн нээлтийн ёслол, хурим найр, хурал цуглаан мэтийн хаа л хүн цугласан газраар хэсэж гарчээ. Тийм газраар явж ламтай нь уулзахдаа номнол үйлдэж, шүтээнээрээ хүнд адис хүртээх хүсэлтэйгээ хэлж, санаа нэгдвэл өргөл барьцыг хоёулаа хуваая гэхэд боловсролгүй хомхой лам нар ч дор нь л зөвшөөрдөг байжээ. Тэгээд хүн амьтан хөл тавих зайгүй болтлоо цуглармагц Ойленшпийгел номнолын индэр дээр гарч бурхны хуучин, шинэ гэрээсийн энд тэндээс нь ганц хоёр юм цээжээр хэлэхчээн болж явснаа шинэ гэрээсийн тэнгэрийн талх бүхий алтан хувингийн тухай гардаг хэсгийг халтар хултар уншиж, тэгснээ нэгэн цагт их эрдэм номтой байсан ариун Бренданус гэдэг хүний тэргүүний тухай ярьж ярьж, эцсийн эцэст тэр ариун ясыг түүний бие өөртөө авч яваа бөгөөд, түүгээр хүнд адис хүртээж, мөргөлийн мөнгийг нь сүм босгох хэрэгт цуглуулж яваагаа сануулаад цааш нь зовнисон хоолойгоор «Энэ ариун хэрэгт зөвхөн ариун үнэнч хүний л өргөсөн өргөлийг авна.

	Эр нөхөртөө үнэнч байх ариун тангаргаа хөсөрдүүлсэн эмэгтэй хүнээс юу ч авахгүй. Тийм нүгэл үйлдсэн хүн энд байх аваас миний гараас адис хүртэж тэр ариун санд юм оруулахыг цээрлэвэл зохино. Үүнийг хүн бүр хатуу санатугай!» гэдэг байжээ. 

	 

	[image: зурах, clipart, шугам зураг-г агуулсан зураг

Автоматаар үүсгэсэн тайлбар]

	 

	Ингээд Ойленшпийгел хаа нэгтэйгээс олж авсан, жирийн нэгэн дархных ч байж болзошгүй гавлыг хүмүүсээр үнсүүлж адис хүртээсэн болоод индрээс бууж шүтээний өрөөний урдуур зогсоход тэндхийн лам хонхоо зайлж, дуулж гардаг байжээ. Тэгэхэд нь эмс дурдсан нүглийг үйлдсэн үйлдээгүй л бусдаас түрүүлэн өргөл өргөн, ингэснээр бусдын нүдэнд нөхөртөө үнэнчээ харуулах юм сан гэж шүтээний өрөө рүү амь тэмцэн чихэлдэж ирээд өргөл өргөдөг байжээ. Ойленшпийгел зарим нэгэн илэрхий завхай эмсийн өгснийг ч гэсэн юу л гэж голох вэ дээ, аваад л байдаг байж. Өөртөө мөнгөгүй байсан зарим нэг нь, хүн болгон л бие биеийгээ отож байдаг юм чинь юм өргөлгүй зогсож хоцорвол муу нэр зүүнэ гэж айхдаа алтан, мөнгөн бөгжөө хүртэл өргөөд тавьчихдаг байжээ. Юм өргөсөн эм болгон л нүгэл үйлдсэн байлаа ч гэсэн тэрийгээ гэтэлгэсэн юм шиг амгалан царайлан буцаж, зарим нэг нь хэн нэгэнд нь харагдахгүй хоцорчих вий гэж айхдаа бүр гурав дөрөв дахин ч өргөл өргөөд орхидог байжээ. Урьд хэзээ ч хаа ч дуулдаагүй тийм элбэг дэлбэг өргөл аваад Ойленшпийгел сүмийн торгуулийн эрхлэгчид очиж, ийм тийм хэрэгт орооцолдож торгууль төлбөрт унаж байсан хүн бий бол тэд хилс хэрэгт гүтгэгдэж явсан гэдгийг мэдээрэй, учир нь энэ чинь цөмөөрөө үнэнч шударга улс гэдгийг миний бие харлаа гэснийг дуулаад өргөл өргөсөн хүмүүс бүр ч их баярлаад явчихдаг байжээ. Ер нь Ойленшпийгел явж номнол үйлдсэн газар бүхэндээ сайн нэр дуулж, элбэг дэлбэг өргөл авсан нь үнэнхүү зүс царайгаа тун сайн нууж чадсаны баталгаа буй заа.


Ойленшпийгел Нюрнберг хотын цагдаа нарын хорыг малтаж, араасаа хөөлгөсөөр яваад усанд унагасан тухай

	Мөнгөлсөн гавлын яс Ойленшпийгелд түүнээс өөр хүн байсан сан бол одоо л нэг суурин сууж насныхаа эцэс хүртэл амар жимэр амь зуухад хүрэлцэхүйц мөнгө олж өгчээ. Гэвч Ойленшпийгел юм чинь, яая гэхэв дээ.

	Нюрнберг хотод хэд хоног суухдаа хотын бүхий л замыг хөндлөн гулдгүй самнаж гүйцээд нэг хэрэг өдүүлэхээр шийджээ. Ойленшпийгел Нюрнбергийн цагдаа нарыг захиргааны байшингийн доорх нэгэн томоо гэгчийн хайрцаг дотор хуяг дуулгатайгаа унтдагийг харсан юм байжээ.

	Шөнө болж улс амьтан унтсан хойно Пегниц гол дээр очиж гүүрний хөндлөн банзнаас гурвыг сугалж хаячхаад буцан захиргааны байшингийн өмнө ирж том сэлмэн хутгаар чулуунаас оч бутартал зам нүдэж, хараал тавин хашхирсанд цагдаа нар сонсоод тэрхүү зэрлэг амьтныг барьж авахаар гараад иржээ. Ойленшпийгел ч гүүрийг чиглээд зугтаж гарч, цагдаа нар ч түүний барааг алдалгүй хөөсөөр байж. Тэгсээр гүүрэнд хүрээд банзыг нь сугалсан газар дээгүүрээ эвийг нь олж гарч аваад! «хо, хо, хааччих аа вэ? та нар, муусайн чөтгөрүүд!» гэж хашхирсанд үүнийг сонсож уур шар нь буцалсан цагдаа нар гүйж гүүрээр гарах гэхдээ банзыг нь авчихсан цоорхойгоор дээр дээрээсээ ус руу унаад өгчээ. Тэр нь их л давчуухан цоорхой байсан тул унахдаа тэд хошуу амаа хэмх, хэгз цохиж, толгойгоо цоолж, гар хөлөө хугалж бэртээгүй хүн нэг ч үгүй болжээ.

	Харин Ойленшпийгел «Хо, хо! яагаад зогсчихоо вэ, та нар? Маргааш намайг бүр олуулаа хөөгөөрэй. Усанд орох гэсэн юм бол маргааш өглөө ирэхэд хожигдохгүй л байсан даа! Тэгж ухаан жолоогүй гүйлдэж, хэмхэрч үхтлээ унаж тусахгүйгээр ч болох л байсан биш үү?» гэж цагдаа нарын хор шарыг малтаж гарчээ. Ийм хэрэг өдүүлчхээд Ойленшпийгел Нюрнбергт цаашдаа байгаад байхыг зүрхэлсэнгүй. Юмыг яаж мэдэх вэ, хамаг хэрэг илэрч баригдаж ч болзошгүй гэж айжээ.

	Хэрвээ Нюрнбергийнхэн Ойленшпийгелийн ийм хэрэг тарьсныг мэдсэн бол тоглоом биш, шоглоом болох байсан биз ээ.


Ойленшпийгел Бамберг хотод мөнгөөр хооллосон тухай

	Нюрнбергээс явах замдаа Ойленшпийгел Бамберг хотоор дайрч гарчээ. Тэнд хүрч ирэхдээ тун ч их өлссөн юм байж. Тэгээд аюулын сайхан ааштай болохоор нь Хатан ээж гэж өргөмжлөн нэрлэсэн нэгэн эзэгтэйн буудалд ороод ирэхэд нь жигтэйхэн хувцсыг нь сонирхсон эзэгтэй дуртайяа оруулжээ.

	Үдийн хоол идэх болоход эзэгтэй Ойленшпийгелээс «Нийтийн ширээнд сууж хооллох уу, ганцаараа сууж хооллох уу?» гэсэнд Ойленшпийгел «ядуу зүдүү амьтан бил ээ, бурхныг бодож ямар нь ч хамаагүй жаахан л юм өгчихгүй юу?» гэжээ.

	Тэгэхээр нь эзэгтэй «Эрхэм минь мах талхыг би өнгөөр биш мөнгөөр авдаг, тиймээс ч би чамайг мөнгөөр л хооллуулна» гэсэнд Ойленшпийгел «Эзэгтэй минь та юун сайн юм хэлнэ вэ! Хэчнээн мөнгөөр хооллохыг минь хэлж өгөхгүй юу?» гэвэл эзэгтэй «Эздийн ширээнд бол 24 пфенинигээр, түүний зэргэлдээ ширээнд бол 18 пфенинигээр, харин зарцтай цуг суувал 12 пфенинигээр хооллоно доо» гэжээ.

	Ойленшпийгел: «Мөнгө хамгийн ихтэй газар л суулгүй яах вэ» гээд эздийн ширээнд нь суугаад цадталаа ч идэж, ханатлаа ч ууж авчээ. Тэгээд «За эзэгтэй минь хоёулаа тооцоогоо хийе дээ. Би явалгүй горьгүй нь» гэсэнд эзэгтэй «Зочин минь та надад хорин дөрвөн пфенинигээ тушаачхаад дуртай зүг рүүгээ гараад яв даа, бурхан танд газарчлах байлгүй» гэжээ. Ойленшпийгел цочих мэт болж «Үгүй, яалаа гэж! Та надад 24 пфениниг өгөх учиртай биш үү, учир нь та намайг мөнгөөр хоолло гэсэн. Би мөнгөөр ажиллаад мөнгө өгч яваагүй, дандаа авч явсан бил ээ. Таныг би мөнгө өгөх юм байх гэж бодоод хөлс зунгагаа гоожуулан сууж хоолыг чинь арай гэж идлээ. Ингэж хөлсөө асгачхаад би бас мөнгө төлөх хэрэгтэй болж байна уу?» гэжээ.

	Эзэгтэй «Эрхэм минь та гурван хүний идэхийг ганцаараа идсэн чинь үнэн бил ээ. Тэгээд бас түүн дээрээ надаас мөнгө авна гэдэг чинь тохирохгүй үг байна. Гэхдээ бид буруугаар ойлголцсон хойно яая гэхэв, би танаас хоолны мөнгө авахаа больё. Харин миний босгоор дахин битгий нааш алхаарай. Ирсэн хүн бүр л өртөггүй хоол идээд яваад байвал би сүйрэх биш үү» гэсэнд Ойленшпийгел урамгүй царайлан гарч явжээ.

Ойленшпийгел Ромд очиж пап ламтай уулзсан тухай

	Заяаны арга мэхт Ойленшпийгел арга мэхээ хослуулан арван зүгт тэнэж яваад, нэгэнтээ «Номой эр чи Ромд очвол, тамтгаа цайлгаад ирнэ шүү!» гэдэг хуучны үгийг санаад Ромыг чиглэн алхаж гарчээ.

	Ромд очоод нэгэн бэлэвсэн авгайн буудалд буужээ. Эзэгтэй Ойленшпийгелийн сайхан эр болохыг харж, хаанаас ирснийг нь асуухад Ойленшпийгел «Саксон нутгаас пап ламтай уулзаж ярихаар ирсэн хүн бил ээ» гэжээ. Үүнийг сонссон эзэгтэй «Та түүний барааг харах нь ч харах л байлгүй дээ. Харин түүнтэй үг сольж чадах эсэхийг би мэдэхгүй байна. Миний бие энд төрж өссөн, бас ч язгуур угсаа хэдий доргүй боловч өнөө хүртэл түүнтэй ганц ч үг сольж үзээгүй юм байна. Та намайг түүнтэй уулзуулж ярилцуулчихвал би танд зуун дукат өгөхөд ч бэлэн байна» гэсэнд Ойленшпийгел: «Эзэгтэй минь хэрэв намайг тийм арга сүвэгчилбэл та надад нээрээ л зуун дукат өгөх юм биз дээ?» гэжээ. Эзэгтэй «энэ бид хоёр бурхны газар дээрх орлогч болсон пап ламтай уулзаж ярилцтал ч өдий биз дээ» гэж бодоод «Хэрвээ та ингэж чадвал зуун дукат өгнө гэдгээ хамаг нэр алдраа барьж амлая» гэсэнд Ойленшпийгел «За даа, эзэгтэй минь, би хийдгээ хийж чадах юм бол танаас авдгаа бас авч л сална шүү дээ» гэжээ.

	Пап лам дөрвөн долоо хоноод л буян үйлдэх нэгэн том хурал удирдаж хуруулдаг юм байжээ. Ойленшпийгел энэ өдрийг л хүлээгээд байжээ. Тэгээд хүлээсэн өдөр ч ирж, пап номнолоо үйлдэж эхлэхэд Ойленшпийгел зүтгэсээр явж хамгийн урд эгнээнд очин зогсож байгаад пап ламыг дуугаа хураан зогсоход хүмүүс түүнийг даган босож толгой гудайлган, амьсгаа даран ёслох тэр үед Ойленшпийгел эргээд зогсчихжээ. Кардиналууд7 үүнийг юунд л харалгүй хоцров гэж. Тэгээд пап хундага өргөн, ариун ундаанаасаа цацах үед Ойленшпийгел дахиад л эргээд зогсчихжээ. Хурлын дараа Кардиналууд нь папад Ойленшпийгелийн юү хийснийг ам булаалдан мэдэгдэхэд пап «Сүмийн ариун ёсыг гажуудуулсан энэ хэргийг хянаж үзвэл зохино. Ийм хэрэг үйлдсэн этгээд бурханд сүжиггүй байж таарна. Сүжиггүй этгээдийг цээрлүүлэлгүй тавивал бурхныг гомдоосон хэрэг болох бил ээ» гээд тэр этгээдийг даруй олж ирэх зарлиг буулгажээ. Элч төлөөлөгч Ойленшпийгелийг аваад явжээ. Пап Ойленшпийгелээс юун хүн болохыг нь асуухад, Ойпеншпийгел «Бурхан тэнгэрийн ариун шүтлэгтэн бил ээ» гэжээ. Тэгэхэд нь пап чухам ямар шүтлэгийг эрхэмлэдгийг нь асуухад Ойленшпийгел «Буудалд нь сууж байгаа эзэгтэй бид хоёрын бишрэн эрхэмлэдэг шүтлэг маань адилхан бил ээ» гээд эзэгтэйн нэр алдрыг хэлж өгчээ. Тэгэхээр нь пап тэр бэлэвсэн авгайг авчруулжээ. Түүнээс ямар шүтлэгтэн болохыг нь асуухад, бэлэвсэн авгай: «Миний бие гагцхүү христосын ариун шүтлэгийг бишрэн эрхэмлэдэг бөгөөд, түүний ариун сүмийн номнолыг ёсчлон дагадаг бил ээ» гэсэнд хажууд нь зогсож байсан Ойленшпийгел байдгаараа бөхийн ёслоод, «Боолын боол болсон агуу өршөөлт эцэг минь ээ, энэ бол бас миний бишрэн эрхэмлэдэг ганцхан шүтлэг бил ээ» гэжээ. Үүнд нь Пап «Тийм юм бол чи юунд хурлын ариун үйл үйлдэж байх үед эргээд зогсчихдог бил ээ?» гэсэнд Ойленшпийгел «Агуу өршөөлт эцэг минь ээ! Буман нүглийн эзэн нүгэлт боол би хамаг хар нүглээ наманчлаагүй цагтаа тийм гэгээн ёслол руу нүгэлт улаан нүүрээрээ эгцлэн харж эс зүрхэлсэн бил ээ» гэжээ. Ийм үг сонссон пап Ойленшпийгелтэй цаашдаа чаргуулдаад байсангүй, олон таван үггүй орхин явжээ.

	Ойленшпийгел ч буудалдаа сэтгэл өег буцаж ирээд эзэгтэйдээ, зуун дукат өгөх учиртайг нь сануулсанд эзэгтэй ч аргагүйн эрхэнд өгч салжээ. Ойленшпийгел, Ойленшпийгел чигээрээ л үлдсэн бөгөөд Ромд очсон нь түүнийг огтхон ч өөрчилсөнгүй гэжээ.


Ойленшпийгел Майн дахь Франкфуртийн жүүд нарт  хорголоо ид шид оруулдаг ер бусын жимс хэмээн худалдаж мянган алтан зоос хонжсон тухай

	Жүүд8 нарын дотор зальтай луйварчин их байдаг бөгөөд тийм этгээдийг чадсан эрийн чадлыг эрхбиш магтвал зохилтой.

	Ойленшпийгел Ромоос шууд Майн дахь Франкфурт руу аялсан бөгөөд тэр нь яг Франкфуртийн яармагийн үеэр таарчээ. Яармагийн талбайгаар удтал дэмий холхин явахдаа нэг залуу сайхан эр Александр хотоос авчирсан заараа тун өндөр үнээр наймаалж суухыг хараад «Би ч гэсэн дээ, чадалтай ч, аргатай ч хүн. Ийм жаахан юмаар ийм их орлогод хүрэх арга сүвэгчлэх юм сан» гэж боджээ.

	Тэгээд шөнөжингөө нойргүй хэвтэж, элдвийн арга эргэцүүлж гарчээ. Ингэж хэвттэл хонгоноос нь бөөс хазаад авах шиг болтол бушуухан тэмтрээд үзвэл зөндөө олон бөөрөнхий юм гарт нь баригдсанд, заар гаргаж авдаг нөгөө золигийн эд чинь арай энэ биш биз гэж боджээ. Тэгээд өглөө босож улаан, ногоон торго худалдаж аваад шөнийн бөөрөнхий юмнуудыг түүнд боогоод, түүн дээрээ бас бус бага сага юм нэмэрлэж бусад наймаачдыг дуурайн нэг вандан дээр дэлгэж тавиад суужээ.

	Боосон боодлыг нь үзвэл заар шиг үнэр нь гэвэл этгээд хачин ийм жигтэй юмыг урьд өмнө хэн ч үзэж яваагүй тул тун ч олон хүн Ойленшпийгелийн суусан ванданг тойрон шавжээ.

	Ойленшпийгел чухам юу болохыг нь хэлэлгүй тойруулсхийсэн хариулт өгөөд л сууж байтал, гурван баян жүүд ирж өнөөх хачин юм юу болохыг асуужээ. Ойленшпийгел тэдэнд «Энэ бол ид шид оруулдаг жимс. Ганцханыг л амандаа жаал хүлхээд гаргаж хамрынхаа нүх рүү гүйлгэсэн хүн тэрхэн агшнаас л эхлээд бүхнийг урьдчилан хэлж мэдэх болно» гэсэнд жүүд нар тэрүүхэндээ хэсэг зөвлөлджээ. Тэдний хамгийн настай нь бусдадаа «Тийм бол аврагч бурхныхаа хэзээ залран ирэхийг мэдвэл жүүд бид нарыг бага ч гэсэн тайтгаруулах тустай юм байна шүү» гэсэнд ямар ч үнэтэй байсан цөмийг нь худалдаж авах юм болжээ.

	Тэгээд Ойленшпийгелээс «Наймаачин, ид шид оруулдаг жимсний чинь нэг нь ямар үнэтэй болохыг шулуухан хэлчих!» гэсэнд Ойленшпийгел дотроо: Наймаалах юм л байвал авах эзнийг нь бурхан илгээдэг ажээ. Миний наймаалах зүйл бол энэ жүүд нарт л таарна даа гэж бодсоноо «Нэг ширхэг нь нэг мянган алтан зоос. Хэрэв та нарт энэ хэтэрхий үнэтэй санагдвал эндээс холдож явна уу, хорголынхоо үнийг би өөрөө мэднэ ээ!» гэж уцаартайхан хэлжээ.

	Жүүд нар Ойленшпийгелийн уурыг хүргэхээс эмээж үнэ хаялцах ч гэсэнгүй, нэг мянган алтан зоосыг нь тоолж өгөөд тэр гайхалтай юмсын нэгийг авчээ.

	Тэгээд тэд хурдхан гэртээ ирээд хөгшин залуу гэлгүй хамаг жүүд нарыг цуглуулжээ. Тэдний толгойлогч Акиба гэдэг нэртэй, хамгийн настай жүүд босож, бурхны авралаар ид шид оруулах жимс олсон тухайгаа яриад тэрхүү жимсийг хэн нэг нь амандаа хүлхээд гаргаж, хамрынхаа нүх рүү гүйлгэхэд жүүд нарын аврагч бурхан хэзээ залран ирэхийг хэлэх хувилгаан чадалтай болно гэжээ. Исаак гэгч жүүд гурван хоногийн дараа тэрхүү жимсийг амандаа хүлхэж, хамартаа хийх юм болж бусад нь тэр баярт мөчийг хүртэл залбирал үйлдэж, мацаг барихаар тогтоод тарцгаажээ.

	Гурав хоносны дараа жүүд нар цуглаж Исаак гэгч нь өнөөх ид шид оруулах жимсийг амандаа хиймэгц, Мосёс гэгч нь: «Амт нь ямар юм бэ дээ, Исаак минь» гэж тэсгэлгүй асуухад нөгөөдөх нь: «Үнэнийг хэлүүлэх хувилгаан чадвар намайг эзэмдэж эхэлжээ. Ариун үнэнийг цөмөөрөө мэдье, бурхны зарц нараа, цөмөөрөө хүлхэж үзэцгээ!» гэж хариулжээ. Тэгээд жимсийг цөмөөрөө л ам амандаа хийж хүлхэж үзжээ. Ингэхдээ ариун үнэнийг хэлүүлэх хувилгаан чадвар хүн бүрийг л эзэмджээ. Тэр ариун үнэн нь: энэ чинь юунд ч хэрэггүй новш байна шүү дээ, бид хуурагджээ! гэсэн бодол байлаа. Хүлхэж амталсаар байж чухам ямар модонд ургадаг «жимс» болохыг олжээ.

	Ойленшпийгел мэдээж цагийн эртэд газрын холыг аваад жүүд нарын мөнгөөр ёстой нэг дураараа дургиж авчээ.

	 


Ойленшпийгел Кведлинбург хотод тахиа худалдаж авахдаа тариачин авгайд өөрийнх нь тахиаг барьцаанд үлдээсэн тухай

	Урьдын цагт хүмүүс өнөөгийнх шиг ийм сэргэлэн байсангүй, тэр дундаа хөдөөгийнхөн бүр ч бойнгодуу байсан ажээ. Нэгэнтээ Ойленшпийгел зах зээлийн үеийг тааруулан Кведлинбургт ирэхдээ, олсон мөнгөө бас л үрэн таран хийчихсэн хоосон шахуу явжээ. Яажшуу нэг юм өл залгуулах бил ээ? гэж бодож явтал зах зээлийн газар нэг тариачин авгай нэгэн том сагсаар дүүрэн тахиа наймаалаад сууж байж гэнэ. Ойленшпийгел хос тахиа ямар үнэтэйг асуусанд тариачин авгай. «Хос нь хоёр грош» гэжээ. Ойленшпийгел үнийг нь буулгах гээд үзсэнд тариачин авгай ер нь хавьтуулсангүй ажээ. Тэгэхлээр нь Ойленшпийгел сагсыг үг дуугүй шүүрч аваад цайзын хаалга руу явсанд тариачин авгай хойноос нь гүйж «юу болж байна даа Та минь? Тахиагаа би өнгөөр өгөх гэж үү?» гэж орилжээ. Үүнд Ойленшпийгел «Яалаа гэж өнгөөр авах бил ээ? Би чинь сүмийн ахайтны бичээч байхгүй юу?» гэсэнд тариачин авгай «Чиний бичээч чинь надад ямар хамаатай юм бэ? Миний тахиаг авах л юм бол үнийг нь өг! Сүмийн ахайтан байтугай юу ч байсан тэр эрхмүүдийн чинь тухайд надад мэдэх хүсэл алга. Малгай авч урьд нь мэхэлзэх эрхмүүдтэй хэзээ ч наймаа бүү хийж бай гэж эцэг минь захисан бил ээ. Алив мөнгөө өгчих!» гэж зандарчээ. Ингэхэд Ойленшпийгел гомдонгуйгаар «Авгай минь, та хүнд юунд үл итгэнэ вэ? Хүн бүр л тан шиг бусдадаа үл итгэдэг бол юутай харамсалтай болох бил ээ. Тэгвэл хүн хүндээ ах дүү гэдэг христосын ариун сургаалд эргэлзсэн хэрэг болох бил ээ. Та надад итгэхгүй байгаа юм бол, намайг мөнгө сагс хоёрыг чинь авчирч өгтөл ядаж үүнийг барьцаанд бариад сууж бай л даа» гээд сагснаас нэгэн азарган тахиа гаргаад бариулчихжээ.

	Хөөрхий будилуу авгай нээрээ л юмаа барьцаанд өгч үлдээсэн хойно эргэж ирэлгүй яах вэ гэж бодоод азарган тахиагаа бариад хүлээж хоцорчээ.

	Ойленшпийгел яалаа гэж л буцаж ирэв гэж дээ. Тэр тариачин авгай юмны учрыг их л сүрхий нягтлах гээд эцэст нь аль нь ч үгүй хоцордог сүржин улсуудын өрөөсөн дугуй байсан юм санжээ. Эцсийн эцэст, хуурагдсанаа ухаараад хамаг тахианых нь толгойг залгисан азарган тахиандаа л зөндөө уурласан гэдэг шүү.

	 


Хоэнгельсхаймын ламбугай Ойленшпийгелийн авсан хиамыг завшиж идээд өөртөө гай чирсэн тухай

	Ойленшпийгел Хильдесхайм хотын нядалгааны газраас нэг сайн улаан хиам худалдаж аваад Энгельсхайм оржээ. Тэндхийн ламтай урьд танил байсан тул хиамаа тогоочид нь өгч янзалж шараад өгөөч гэж гуйгаад, өөрөө өглөөний хурал хурж байсан сүм рүү явжээ.

	Ойленшпийгелийг сүмд ороод очиход таньдаг лам нь уншлагаа дуусгаж хурлыг өөр ламд шилжүүлж өгөөд гараад явжээ. Харин Ойленшпийгел сүмд сууж хурлыг тартал сонсжээ. Ойленшпийгелийг сүмд сууж байх хооронд нь лам гэртээ ирж тогоочоосоо «Үмх ч болов идчихмээр юм байна уу?» гэсэнд тогооч нь: «Хоол болоогүй байна. Харин Ойленшпийгелийн буцаж ирээд идэх гээд шаруулсан улаан хиам л байна» гэжээ.

	 

	[image: зурах, clipart-г агуулсан зураг

Автоматаар үүсгэсэн тайлбар]

	 

	Тэгэхээр нь ламбугай «наашаа аваад ирээч, би ганц үмх идье» гэжээ. Тогоочийгоо өнөөх хиамыг аваад өгөхөд ламбугай амссаар, амссаар тэсэлгүй цөмийг нь идчихээд «рашаан болог! Хиам шиг хиам юм аа» гэж өөртөө өөрөө өгүүлжээ. Харин тогоочдоо «Ойленшпийгелд гахайн өөхтэй байцаа өгчих. Тэр түүнээс дээр юм хэзээ л идэж явлаа. Хүн хэрээрээ, тэмээ тэнгээрээ гэдэг үг байдаг!» гэжээ.

	Ойленшпийгел хиамаа идэхээр ирсэн чинь ламбугай идэж авсан, сайхан хиам авчирч өгсөнд нь талархан малилзтал инээгээд сууж байсанд юу ч дуугаралгүй өгснийг нь идэж авчээ. Тэгээд даваа гарагт буцаад явахад нь ламбугай Ойленшпийгелийн хойноос нь «Дахиад ирэхдээ нөгөө сайхан хиамнаасаа хоёрыг авч ирээрэй! Тэгээд хоёулаа завжаа хөөсөртөл идье. Үнийг нь би даана» гэж хашхирсанд Ойленшпийгел «Эзэн минь санаа бүү зов, ёсоор нь гүйцэтгэе» гэж хариу хашхирчээ.

	Ойленшпийгелийг Хильдесхаймд очсон чинь бүр түүний хүслийг дагасан юм шиг үхчихсэн эмэгчин гахайн сэгийг булж байж гэнэ. Тэгэхээр нь Ойленшпийгел мөнгө өгч хоёр улаан хиам хийлгэж авах гэсэнд хүмүүс ч хоёр хэлүүлэлгүй л хийгээд өгчихжээ.

	Ойленшпийгел хоёр хиамаа дутуу болгож аваад дараах ням гарагт Энгельсхайм руу явжээ. Очвол ламбугай өглөөний хуралд орчихсон байжээ. Хоёр хиамаа шарж бэлтгэж бай гэж тогоочид нь өгчхөөд бас л сүм рүү очжээ. Ойленшпийгелийг харсан ламбугай номнолоо яаран тэвдэн дуусгахчаан болчхоод харьж ирвэл тогооч нь хоёр сайхан улаан хиамыг цог дээр шарж байжээ. Тогооч ч гэсэн хиамыг хараад шүлсээ залгиж байсан болохоор ламбугай нэгийг нь цог дээрээс авангуут үлээж зайлж ирээд л үмхэж гарахад тэсэлгүй нөгөөг нь идэж гарчээ. Тэр хоёрыг ийнхүү халуун хиам үмхэж байхад завжаар нь нээрээ л хөөс сахарч байжээ. Ламбугай тогоочдоо «Үнэнч хонгор тогооч минь, завжаар чинь цагаан хөөс сахраад ирлээ» гэсэнд тогооч нь «ламбугай минь таны завж бас л нил хөөс» гэжээ.

	Тэгээд Ойленшпийгелийг ороод ирэнгүүт ламбугай «Ай даа, найз минь, чи ямар сайхан хиам авчраа вэ? Бидний завжаар хөөс сахарч байгааг харж байна уу?» гэсэнд Ойленшпийгел инээд алдан «Тийм ээ, харж байна. Ламбугай, рашаан болтугай! Бөөлжихгүй л бол хөөсрөх нь яамай. Гэхдээ бөөлжөөд ч тогтохгүй байх шүү. Үхээд дөрөв хоносон гахайн сэгээр хийсэн болохоор цэвэрлэх гэж зөндөө саван үрсэн тул гайгүй сайн хөөсөрч байх шив дээ» гэсэнд тогооч ширээн дээгүүр цагаан зам татуулан! годхийтэл бөөлжөөд тавьчихжээ. Ламбугай ч бас бөөлжиж «Миний гэрээс одоохон зайл, хар луйварчин!» гээд бороохой авч дайртал Ойленшпийгел «Ай даа ламбугай минь, лам хүний хүлцэнгүй ёсонд таны энэ чинь таарна гэж үү дээ! Өөрөө авчир гэчхээд, тэгээд идчихээд, одоо болохоор намайг жанчина гэнэ. Харин хиамыг минь төлөөд аль» гэж омогджээ. Үүнд ламбугай дэлбэртлээ уурлаж «Сэгээр хийсэн өмхий хиамаа өөрөө цусалж байхгүй, миний босгоор яаж зүрхэлж орж ирээ вэ?» гэсэнд Ойленшпийгел «Өмхий сэгийг би ямар, хүчээр таны ам руу чихчихсэн биш. Би өөрөө бол ч ийм юм идэхгүй байсан л даа. Харин та миний идэх гэсэн хиамыг надаас завшиж цусалчихаагүй бил үү? Сайныг нь идээд бас мууг голох санаатай хүн бий, та? Баяртай! сайн сууж байгаарай!» гэчхээд ирсэн замаараа сурсан дуугаа дуулаад арилаад өгчээ.

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	- хэвлэгдсэн номыг цахим хэлбэрт оруулах,

	- цахимд оруулсан номыг ариутган шүүх,

	- цахим технологийн тоног төхөөрөмж авах,

	- цахим номын санг өргөжүүлэх,

	- цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

Заметки

		[←1]
	 Библи — христосын шашны сургаалын эмхэтгэл




	[←2]
	 горш — герман хэлний аман ярианд 10 пфеникийн зоосон мөнгийг ингэж нэрлэдэг  байжээ




	[←3]
	 Хальберштадт гэдэг германаар хагас хот гэсэн үг




	[←4]
	 Алхими — дундад зууны үед хувилахуйн ухаанд гарсан нэгэн чиглэл.  Энэ чиглэлийнхээ үндсэн дээр материалуудыг алт болгон хувиргах арга зам хайж байжээ




	[←5]
	 Уиклит — Ян Хус. 1369—1415 онд амьдарч байсан Прагын их сургуулийн профессор, захирлаар ажиллаж байсан бөгөөд феодализмын эсрэг үзэл санааг түгээн дэлгэрүүлэгчийн нэг байжээ




	[←6]
	 Адам — Христос шашны сургаалыг агуулсан ном, библид гардаг анхны хүний нэр




	[←7]
	 Кардинал — Католикийн шашны сүм хийдийн дээд тушаалын лам нарын цол




	[←8]
	 Жүүд — еврей нарыг христосын шашинтнууд ингэж нэрлэх нь буй

